
VOORWOORD deur Kobus Grove

“Want U het my in my moeder se skoot geweef. Ek loof U, omdat ek so vreeslik wonderbaar is; wonderbaar is u werke! En my siel weet dit alte goed. My gebeente was vir U nie verborge toe ek in die geheim gemaak is nie, kunstig geweef in die dieptes van die aarde. U oë het my ongevormde klomp gesien, en in u boek is hulle almal opgeskrywe: dae wat alles bepaal was, toe nog geeneen van hulle daar was nie. Hoe kosbaar is dan vir my u gedagtes, o God! Hoe geweldig is hulle volle som nie! Wil ek hulle tel, hulle is meer as die sand; word ek wakker, dan is ek nog by U.” Psalm 139:13-18. Hierdie skrif is vir my ‘n realiteit. Die dag toe ek ontdek hoe kosbaar ek vir God is, toe word elke mens vir my kosbaar. Daarom is dit my gebed dat terwyl U hierdie boekie lees, U tot volle besef sal kom van U eie onvervangbare waarde vir God. Ek glo dat U sal ontdek dat die ware identiteit van elke mens in Christus geopenbaar word. Die bestaan van die mens is uit God, U is Sy kind. U het saam met Hom gesterf aan die kruis en U is saam met Hom lewend gemaak en opgewek uit die dood. Deur die gehoorsaamheid van Jesus, wie se liggaam eens en vir almal opgeoffer was, is ons regverdig verklaar deur die geloof. God self het ons onskuldig verklaar en nou is ons vry om Hom onbelemmerd en intiem te ken en te geniet vir die res van ons lewe! “Kyk, Ek kom om u wil te doen, o God. Deur hierdie wil is ons geheilig deur die offer van die liggaam van Jesus Christus, net een maal.” Heb.10:10.” Want Hy wat heilig maak, sowel as hulle wat geheilig word, is almal uit Een; om hierdie rede skaam Hy Hom nie om ons Sy broers te noem nie.” Heb.2:11. God self is die oorsprong van alles wat ons is in Christus Jesus. Hy het vir ons geword wysheid uit God en geregtigheid en heiligmaking en verlossing. 1Kor.1:30.

TYDSENSITIEF

“Oortuiging is reeds die sleutel-bestanddeel van verwagting, en terselfdertyd die bewys van die dinge wat ons nie sien nie!” Heb.11:1

In die aanleer van enige taal is die hede, verlede en toekoms- tydsonderskeiding uiters belangrik; soveel te meer in ons poging om die openbaring van geloof te begryp. Die Jode was so vasgevang in ‘n toekomsverwagting dat hulle die Messias in hul midde gemis het! Tweeduisend jaar later wag hul steeds getrou! Baie opregte Christene val vandag vas in dieselfde strik. Hetsy deur somige persoonlike profesië wat mens aanhou met die toekoms vermaak, of deur die vertolking van die wederkoms as ‘n tipe verlossing asof die eerste koms van Jesus nie daarin kon slaag nie.

Binne ons beperkte begrip van tyd en spasie sukkel ons met ‘n skrifgedagte soos die een in Rom.4:17, “God roep dinge wat nie is nie asof dit was!” Ons wonder ook oor profetiese uitsprake in die Ou Testament waar die profete honderde jare voor dit sou gebeur reeds in die verledetyd praat! “Deur Sy wonde het daar vir ons genesing gekom, die straf wat vir ons die vrede aanbring was op Hom” Jes.53:5. Dan kry gebed nuwe betekenis wanneer Jesus in Markus 11:22,24 sê, “Julle moet die geloof van God hê. Wanneer julle bid, glo dat julle dit reeds ontvang het en julle sal dit verkry.” (Die einde van smeek en soebat!) Jesus lees een van die geliefde profesië en verbyster die lede van Sy lokale Sinagoge met die stelling, “Vandag is hierdie skrif in julle aanhoor daarvan vervul!” Luk.4:16-21. Die vroutjie by die put wil nog redeneer oor wies nou juis reg, die Jode of die Samaritane, toe sê Jesus vir haar, die uur wat sou kom is reeds hier, waar aanbidding nie meer iets is wat mense in Jerusalem of op enige heilige berg doen nie; die aanbidders van die Vader, aanbid Hom nou in gees en in waarheid. (Alle aanbidding is miskien opreg maar nie noodwendig reg nie) Joh.4:21,23. Die integriteit van die mens se seunskap en oorsprong uit die Vader word in Jesus geopenbaar. 

Dit is duidelik dat Jesus in Sy persoon die volheid van die tyd is, en die kulminasie van elke profesie. Elke moontlike verwysing en vertolking van ons lewe kry nuwe definisie in die lig van Gal.3:23-26, 4:1-4. “Voordat geloof geopenbaar is was die wet ‘n tipe tussenganger as verwysing na die gehalte lewensstandaard en kwaliteit wat oorspronklik vir ons bedoel was en weer in Christus namens elke mens sou gestalte kry as geldige geloofsverwysing. Jesus se koms aarde toe is die vervulling van geloof.” Elke verwagting wat die mens ooit oor homself kon koester oor alle eeue heen, word in een Persoon in een oomblik vereenselwig. Die verborgenheid van die eeue is bekend, die sluier oor die mens se begrip van homself, sy eie ware identiteit, is gelig. Soos in ‘n spieël kan elkeen nou homself sien en herken soos God hom nog altyd geken het, die karakterbeeld van die godsoort vertoon weer in die liggaam en lewe van ‘n mens.

DIE VIERING VAN VOLMAAKTHEID

Tydens ‘n walvisbesigtigingstoer het ek eenmaal ‘n baie bekende fotograaf op die skuit gehad. Mens kon dit duidelik sien aan sy toerusting en sy behendige hantering daarvan. Net twee fotos betaal sy jaarlikse begroting! Dit was ‘n plesier om die kunstenaar dop te hou. Op ons pad t’rug hawe toe vaar ons verby ‘n massa swartduikertjies wat skielik gelyktydig begin vlieg. Terwyl ons fotograaf homself vergryp aan ‘n paar fotos skree hy skielik uitbundig, “Ek het hom!!” In die gloed van sy gelaat kon mens die volle verhaal lees. Ek verstaan toe ook nuut die Sabbat; nooit bedoel as onderbreking van ‘n besige skedule nie, maar veel eerder ‘n viering van ‘n volmaakte oomblik waaraan nie gepeuter kan word nie. Terwyl hy versigtig, asof met nuwe waardering en toewyding sy toerusting begin wegpak, verwonder ek my aan die foto-oomblik waarin iets vasgelê is van beweging, lig, ritme en kleur, om weer ontelbare kere herroep en herhaal te word. In enige taal, kultuur of toekomstyd kan glanstydskrifte of kunsgalerye die oomblik aanhou vier en deel met wie-ookal wil. Die fotograaf sou met die grootste sorg hierdie juweel op rekord plaas in sy persoonlike argiewe. Niks van die oorspronklike mag verlore gaan nie selfs nie al sou die afdruk geraam, geignoreer of verfrommel word nie. Amper soos gedagtes van seldsame inspirasie wat met sorg vir altyd in woorde gebêre word.

In een van haar klassieke skrywes vertel Elizabeth Goudge van klein Stella wat aandagtig na haar stiefpa sit en luister terwyl hulle Boekevat: “All through the Book, even in the dreadful parts, the language would now and then suddenly affect her like an enchantment. The peculiarities of Father Sprigg’s delivery worried her not at all. It was as though his gruff voice tossed the words roughly in the air separate particles of no great value, and immediately they fell again transmuted, like the music of a peal of bells or raindrops shot through with sunshine and vista beyond vista of incomparable beauty opened before the mind. It was a mystery to Stella that mere words could make this happen. She supposed the makers of these phrases had fashioned them to hold their visions as one makes a box to hold one’s treasure, and Father Sprigg’s voice was the key grating in the lock, so that the box could open and set them free. That transmutation in the air still remained as unexplainable as the sudden change in herself, when at the moment of the magical fall her dull mind became suddenly sparkling with wonder and her spirit leaped up inside her like a bird…”     

Vir die eerste keer in die geskiedenis van die Heelal word die Beeld en Wese van die onsigbare Skepper tasbaar vertoon in ‘n dimensie van vlees. Gen.1:26,27. Die skitteroomblik van volmaaktheid gegiet in vlees sou verewig bewaar word in die oorspronklike gedagte wat van die begin af God is, Adam se val ten spyt. Salomo sien dit deur ‘n skrefie in Spreuke 8:22, “Ek leef in die gedagtes van God nog voor tyd daar was. (Hebreeus, in die begin, letterlik in die hoof, ” rosh” ) Voor enige van Sy skepping, bestaan ek van ewigheid af in Sy intieme verbeelding. Van die begin af was ek dag vir dag Sy vreugde en die glinsterlag in Sy oog!

Jou oorspronklike waarde, wie jy nog altyd was in God se gemoed, selfs nog voor Hy jou kunstig saamgevoeg het in jou moederskoot, is steeds in plek. Deur die verkondiging van die evangelie van vrede, vergifnis en versoening kry daardie eerste oomblik weer gestalte in Christus. Die onbelemmerde beeld van God se karakter en Persoon word in Hom vertoon in die liggaam van ‘n mens, soos in ‘n spieël. Deur jouself te herken in Hom ontdek jy jou werklike waarde soos God jou nog altyd geken het. Dis nie meer wensdenkery of verwaandheid nie, dis die werklikheid soos die ewigheid dit sal vier! 2Kor.4:2-7, 1Kor.13:10-12.

ONS IS DIE GODSOORT

Ontdek die grootheid van God in Sy vakmansskap. Hy is die Beeldhouer wat ons akkuraat uit die Rots voortgebring het in perfekte volmaaktheid. Deut.32:3,4. “Ons is Sy maaksel, geskep in Christus Jesus.” Ef.2:10. “Julle wat geregtigheid najaag, wat God soek, kyk na die rots waaruit julle gekap is en die steengroef waaruit julle gegrawe is” Jes.51:1. “Toe die huis gebou is, is dit opgerig met klippe kant en klaar uit die breekplek; hammers en koubeitels, enige yster-gereedskap, is nie gehoor by die huis toe dit gebou is nie.” 1Kon.6:7. Iets het kant en klaar met die bousteen gebeur in die steengroef! Iets het met die mens gebeur in die dood en opstanding van Jesus uit die dood, eens en vir altyd! 

“Hy is die oorsprong van alles wat geskep is in die hemele en op aarde, alles bestaan deur Hom en tot Hom. Hy is voor alle dinge en in Hom vind als hul identiteit en bestaansreg.” Kol.1:15-17. Die evangelie kan nie ‘n verlossing of versoening van minderwaardige gehalte aanbied nie. Die oorspronklike skeppingsgedagte herleef. Die skade, die skuldgevoel en afstand waarin Adam die mensdom ingedompel het moet uitgewis word. “Hy het aan ons die verborgenheid van Sy ewige liefdesdroom bekend gemaak, in die volle rypheid van tyd sou Hy als wat is, in die hemele en op die aarde, in onbelemmerde harmonie in Christus herenig.” Ef.1:9,10. “Dit is alles uit God, Hyself, gekamofleer in die liggaam van vlees, het die ganse mensdom verontskuldig en met Hom versoen.” 2Kor.5:19. Dieselfde oomblik van totale volmaaktheid en tevrede vervulling wat in die Genesis-Sabbat gevier word, word weer in verlossing geopenbaar en word die dringendheid van ons appél en aanspraak op elke mens. Ons kan nooit weer bekostig om minder in verlossing te sien as wat God self daarin sien nie. “Hoe sal ons ontvlug as ons so ‘n groot saligheid verontagsaam.” Heb.2:3. Hierdie saligheid kan onderskat word maar nooit oordryf word nie! As Salomo se weelde en wysheid nie oordryf kon word nie, hoeveel minder kan die goeie nuus oorbeklemtoon word van God se ingrype in die mens-verhaal? Luk.11:31. 

In Paulus se bekende toespraak in Athene herinner hy die Wysgere dat die God wat hulle in onkunde erken, in werklikheid die Skepper van als is. Hand.17. Hy is nie in kompetiesie met enige voorstelling van die mens in sy verbeelding oor hoe hy dink God moontlik is of lyk nie. Hy is die Here van die hemel en die aarde en het geen sin daarin om mensgemaakte tempels of mooi versierde geboue te bewoon nie; Hy het ook geen gebrek waarin die godsdiens van die mens Hom kan voorsien nie. Hyself is die Bron van elke lewende wese. Wie het eers iets aan Hom gegee dat dit hom vergeld moes word? Die mens se volgende asemteug is ‘n geskenk van God. Hy skuld die mens niks, Hy’t hom net lief. Hy het uit een almal geskape om dwarsoor die hele aarde te woon. Selfs binne die mens se beperkte lewensruimte van geografiese, kulturele en taalgrense, is God nooit buite bereik nie. Hy is die resonansie van elke mens! (Grieks, psalo, om musiek te maak deur ‘n snaar aan te raak.) Hy is nie ver van enigiemand nie, Hy is ook nie nader aan die Jood as wat Hy aan die Griek is nie, want in Hom leef en beweeg almal, ons hele wese is aan Hom verbind en van Hom afhanklik, Hy het ons immers voortgebring. Elke muur van skeiding en afstand tussen God en mens, en mens tot mens is afgebreek deur Sy versoeningsdaad. Die besef van Sy liefdesinisiatief bring ‘n einde aan alle vyandskap. Die ontdek van ons gemeenskaplike oorsprong asook ons insluiting in Sy verlossingswerk en gevolglike onskuld, verbind ons onteenseglik aan mekaar. Ef.2:13-16, Heb.2:11. God is nie die einproduk van die mens se fantasie of verbeelding nie; Hy voel nie bedreig of seergemaak deur die grootste mistasting van die godsdiens of filosofie nie, selfs nie die vleitaal van populêre opinie of tradisionele vertolking kan Hom beïnvloed nie. Die waarheid van wie God is, is onvernietigbaar; God is nie ‘n bedreigde spesie nie. Hy is nie die resultaat van slimpraatjies of lomp teologie nie. Net so is ons geloof nie die produk van ‘n denkbeeldige eie uitvindsel nie maar die weerspieëling van Sy inisiatief vertoon in die persoon van Christus deur die verkondiging van die lewende Woord. God gryp dramaties in, in die geskiedenis van die mens; die eerste keer sedert Adam se val, vertoon die sprankel van Sy Beeld en Wese sonder vlek of vervlakking in die liggaam van vlees, die presiese afdruksel van Sy Persoon. Heb.1:3, Kol.1:15,16, Kol.2:9. “Die tyd van onkunde is verby; dit noodsaak ‘n radikale verandering van denke. Elke mens word aangespreek deur die feit dat God die hele wêreld in een Persoon op een oomblik regverdig geoordeel het. Die feit dat Jesus uit die dood opgestaan het bevestig die kwytskelding en onskuld van die mens!” Hand.17:22-31, Rom.4:25. Die oordeel van die mens het op een Persoon geval, Sy opstanding uit die dood is terselfdertyd die wedergeboorte van die nuwe mens, net soos Sy dood die afsterf is van die ou Adam. 1Pt.1:3,23-25, 1Kor.15:21,22,45,47, Rom.6:5,6,8,11. 
Hy sou die enigste Individu wees ooit, wat kwalifiseer om in Homself God en mens te verteenwoordig en te versoen. Daar bestaan geen definisie van owerheid, gesag of mag in enige dimensie in die hemele of op die aarde wat die integriteit van die mens se identiteit en regsgeldige vryspraak kan teëstaan of kanselleer nie! Jesus Christus, die Regverdige is self ons Advokaat voor die Vader, Hy verteenwoordig die ganse mensdom se vryspraak en onskuld! 1Jn.2:1,2. Die doodstraf is Hom opgelê as gevolg van die mens se oortredinge, Hy het opgestaan uit die dood omdat ons geregverdig is. Rom.4:25.

SPLINTERNUWE LEWE!

Johannes reflekteer op die openbaring van die Woord in hom wat sy hele lewe verander het van ‘n ordinêre, ongeletterde visserman na ‘n mens met ‘n dinamiese getuienis en missie; ‘n koinonia-intimiteit met die Vader en die Seun wat hy vir elke mens gun. Hy is reeds in sy negentigs, die enigste van die oorspronklike twaalf wat nog leef. Hy skryf sy briewe van Patmos af, waar hy vir ‘n tyd lank banneling was, asook vanuit Efese. Dit is nou al sestig jaar vandat hy laas vir Jesus in die vlees gesien het. Vir die afgelope dertig jaar reeds woon hy in Klein Asië, veral in Efese. Daarom herinner baie van sy skrywe aan Paulus se lering en openbaring. Vergelyk Kol.1:15-17 met Joh.1:1-3,16,17, 1Jn.2:7,8, 1Jn.5:20. Anders as die skrywers van die ander Evangelies, verwys hy nie na die voorgeslagte van Josef en Maria nie, hy begin by ‘n groter begin as die natuurlike geboorte van die mens. Hy besef die oorsprong van als is in die gedagtes van God, die Woord wat van die begin af was, die Woord wat God is, het vlees geword en in ons kom woon; die oorspronklike oomblik het binne in ons weer gestalte verkry. Hy besef dat die ewige oorsprong en toekoms van die Woord nooit tot een persoon of ‘n geisoleerde eiland of ondervinding beperk kan word nie. Die Woord wat die lewe van die mens is, kan ook nie ingehok word in tradisionele interpretasie en leerstellinge wat nie die waarheid soos dit in Christus geopenbaar is, bevestig nie. Geen minderwaardige vertaling of vertolking kan in elk geval God se oorspronklike plan bedreig of vernietig nie. Die Inkarnasie (die openbaring van die Woord in die liggaam en lewe van die mens) sal verewig die integriteit van God se oergedagte vier en bewaar. Die ewige toekoms van die Woord is nie ‘n biblioteek vol boeke en geskrifte nie, maar lewe in die mens wat die wil van God op die aarde en in die hemel in harmonie openbaar. Die hele skepping sien met reikhalsende verwagting en verlange uit na hierdie openbaarmaking van die kinders van God.

Let op hoe gereeld Johannes die Griekse woord, ginomai gebruik in die eerste hoofstuk van sy evangelie. (ginomai van genos = verwekking, geboorte, oorsprong) “In die begin was die Woord, (was, Grieks, imperfektum, dit wat nooit sal ophou om te wees nie) en die Woord was by God en die Woord was God. Alle dinge het deur Hom ontstaan (ginomai) en sonder Hom het nie een ding ontstaan (ginomai) wat ontstaan (ginomai) het nie. Hy is die oorspronklike begin van alles wat is. Hy is die lewenslig van die mense. (In Sy lig alleen maak die lewe sin.) Die lig skyn helder binne-in die donker, en die donkerte kon dit nie beetkry nie, hierdie lig is onkeerbaar! (Grieks kata + lambano, om te gryp, begryp) Die lig van die waarheid wat elke mens sou verlig het soos dagbreek in die wêreld kom skyn. Die wêreld het deur Hom tot stand gekom, (ginomai) tog blyk dit asof Sy eie wêreld Hom nie herken nie; Hy kom na Sy eiendom en díe begryp Hom nie. (Grieks, para + lambano, begryp, assosieer) Maar elkeen wat tot geloofsbesef van die waarheid kom, (lambano, besef, begryp, toe-eien) gee Hy die regsgeldige bevestiging (eksousia) van seunskap, (Grieks, didomi, om iets aan iemand te gee wat alreeds aan hom behoort, om terug te besorg.) Die Woord van die waarheid bevestig die feit dat die mens reeds Sy eiendom is, hulle is uit Hom gebore, (van die begin af, van bo-af) die mens het beide sy begin en sy bestaan uit God! 

Jesus het gekom om die mens se ware oorsprong en seunsskap te openbaar en te bevestig; Hy verdedig in Sy persoon die oorspronklike onbelemmerde ontwerp van die mens. “Die Woord het vlees geword (ginomai) om in ons te woon.” Jn.1:1-14. “Dis nie dat ons nou skielik ‘n nuwe leerstelling verkondig nie, dit is die Woord wat van die begin af was; tóg is dit splinternuut daarin, dat dit wat in Christus waar is, ewe waar is in ons!” 1Jn.2:7,8. Ons ontdek en besef van die waarheid maak als nuut! 2Kor.5:16,17, 1Kor.1:30. In Hom ontdek ons dat ons nie hier is as gevolg van ‘n glipsswangerskap nie, selfs nie as antwoord op ons ouers se droomwens nie. Ons bestaan deur die begeerte van God om Sy wese en karakter in die vlees van menswees te vertoon. Sy ewige onsigbare Woordwens, Sy intieme geesgedagte, het vlees geword! 

Jesus se eie broer, Jakobus ontdek ‘n groter oorsprong as Josef, “God het ons verwek deur die Woord van die waarheid…as iemand dÍe Woord hoor, is dit om die gesig van sy genesis-oorsprong te sien soos in ‘n spieël, hy sien homself soos God hom hom nog altyd geken het. Jak.1:18,23.

God se oergedagte herleef weer in Christus, sonder voorbehoud of kompromie! Dit is die spieëlbeeld van elke mens. “Die vleeswording (inkarnasie) van die Woord openbaar God se inwoning in die mens. Nou aanskou ons met verwondering die onthulling van die mens se ingeslotenheid in Hom. (Grieks, theaomai, om met verwondering te aanskou, gadeslaan) Ons het Sy heerlikheid gesien; (Grieks, doxa, Sy opinie, indruk) Jesus is die oorspronklike gedagte van God, die bloudruk van die mens se oorsprong, die slotsom en vervulling van genade en waarheid.” Jn.1:14, 2Kor.3:18. “Hy is die Beeld van die onsienlike God, die Eersgeborene van die hele skepping; want in Hom is alle dinge geskape wat in die hemele en op die aarde is, wat sienlik en onsienlik is, trone sowel as heerskappye en owerhede en magte, alle dinge is deur Hom en tot Hom geskape. En Hy is voor alle dinge, en in Hom hou alle dinge stand. En Hy is die Hoof van die liggaam, naamlik die gemeente; Hy wat die begin is, die Eersgeborene uit die dode, sodat Hy in alles die eerste kan wees.” Kol.1:15-18. (Jesus is beide die ‘eniggebore’ monogenes, die oorspronklike enigste gietvorm, bloudruk, asook die ‘eersgeborene’ prototokos, uit die dood. Kol.1:15,18, 1Pet.1:3.) 

Ons besef dat Hy die openbaring van ons volmaaktheid is. “Want uit Sy volheid het ons almal onverdiende genade ontvang (lambano, besef, begryp) (Grieks, garin anti garitos, genade teenoor genade; genade waar daar nie genade verdien is nie) Moses het ons niks meer as die wet kon gee nie; die genade en die waarheid (wat genade vertolk) word in Jesus gebore (ginomai)” Hy wat in die boesem van die Vader is, die egte, oorspronklike, eniggebore, Hy is ons gids, Hy gee konkrete definisie en identiteit in die vlees aan die onsigbare God.  Jn.1:16-18. “As julle My gesien het, het julle die Vader gesien!”  Jn.14:9. “Die Woord was reeds die ewige begin van als; eers was dit net gerugte aangaande Hom wat ons tehore gekom het, toe sien ons Hom!  So onweerstaanbaar was Hy, dat ons nie ons oë van Hom kon weghou nie. Dit wat ons so tasbaar meegesleur het, was sinvolle lewe! (Grieks, psallo, om met ‘n snaarinstrument musiek te maak deur aan die snaar te raak, resonansie) Dieselfde lewe wat van die begin af die Vader s’n was, is aan ons geopenbaar in die persoon en gestalte van ‘n mens. Hierdie lewe vind nou vervulling in ‘n vriendskapsvereniging waarin die mens deel in dieselfde onbeperkte Vader-seun verhouding. Sedert die hemelvaart van Jesus geniet Johannes steeds ononderbroke intieme kontak met God; in hierdeie skrywe begeer hy om hierdie selfde koinonia met elkeen te deel sodat ons vervulling en vreugde volkome kan wees. 1Jn.1:1,2,4.

Het die reën ‘n Pa?

Wie verwek die doudruppeltjies?

Wie maak die môre en gee aan dagbreek sy plek 

Hoe verstaan mens ruimte of die oorsprong van tyd? Hy ken jou naam

Sy ontwerp bevestig sy belang

Hy daag jou, “Ontdek my!”

Hoe meet jy jou hart?

Wat peil die volume van jou gees?

Hy sien in jou die vervulling van Sy droom

Kan jy dit begryp? Hy’s tuis in jou!

‘n Woning in jou wese, sonder mure

Bereken die somtotaal van liefde

Sluit elkeen in!

Tel die sterre, tel die sand

Ek hou die nasies in my hand

Kom nou, meet my

Ek vervul jou tyd en ewigheid  (Anthea-Aksiespan 1986)

DIE MENS IS DIE SEUN VAN GOD

Die hoogtepunt van God se skeppings-gedagte word gevier in die openbaring van Sy beeld en gelykenis in die mens. Dit verklaar die Sabbat. 

Die kerntema van die Bybel is God se uitspraak oor seunskap. “In hierdie laaste dae het Hy met ons gepraat in ‘n seun.”  Heb.1:1,2. Die waarheid oor die identiteit en seunskap van die mensdom word beklemtoon in die Inkarnasie. 

Die vader van die leuens is nie die ware vader van die mens nie. Joh.8:31,32,36,44. Jesus is die finale bevestiging van elke profetiese uitspraak oor die oorsprong en die verlossing van die mens. Hy is die vervulling van die gahalte lewe wat beide die wet sowel as die profete na verwys. Die mensdom het die Rots wat hom verwek het vergeet, maar die wekroep kom dringend na elkeen in die vleesgeworde Woord, Jesus en Sy liggaam. Deut.32:18. Die legkaart van God se oorspronklike plan word vir geslagte lank in profetiese uitsprake in fragmente bewaar en bevestig; nou, in Christus vind elke gedagte volledige gestalte in Sy persoon. Hy is die erfgenaam van als wat deur Hom ontstaan het. Hy is die afdrusel van die Wese van God, die vertolking en openbaring van Sy karakter. Hy is die universele gesag en onderhou als wat is deur die Woord van Sy krag; alles vind bestaansreg in Hom. Sy sending was om die mens in onskuld met sy Skepper te versoen deur hul sondes uit te delg. Sy heerskappy en troonkamergesag verklaar die mens se onskuld. Hy verskyn voor die Vader as mens namens elke mens! Hy verteenwoordig die vryspraak van die mens. Hy is God se getuienis van ons verlossing en genesing. Daarom sê Johannes, as ons die getuienis van ‘n mens aangeneem het die getuienis van God is groter! 1Jn.5:9. Eens en vir altyd het Hy deur Sy bloed die mens se gewete verlos van sonde- en skuldbewustheid. Die profetiese bloedoffers van diere kon net oppervlakkig dien as skadubeeld van ‘n groter verlossing wat sou kom. Dit was ‘n tipe besprinkeling, of doping, ‘n wassing van die sondige vlees as beroep op ‘n groter oomblik waar die mag van die wet van die sonde sy houvas oor die gewete van die mens sou verloor. Heb.9:6-14, Heb.10:1-3,10,14. 

“In Hom skuil al die skatte van wysheid en kennis.” Die openbaring van die mens se insluiting in Hom is die sleutel tot die skatkamers van alle kennis en insig. Kol.2:3,9,10. Sy dood verkondig die dood van elke mens, Sy opstanding is die opstanding van die nuwe mens; ons lewe is nou verborge met Christus in God. Die geheim van ons lewe, is ons insluiting in Hom. “Deur God is die mens in Christus, daarom ken ons geen mens meer volgens die vlees nie, want in Christus is elke mens ‘n nuwe skepping, die ou dinge het verby gegaan, KYK! Dit het als nuut geword!” 1Kor.1:30, 2Kor.5:14,16,17,18. KYK! “In U lig, sien ons die lig! U is die fontein van die lewe.” Ps.36:10. Vir jare het ons die evangelie gepreek asof die mens nog nie rêrig in Christus is nie! Asof die mens nog steeds iets moet doen om self daar te kom! Die Evangelie openbaar iets wat kant en klaar reeds met elke mens gebeur het in Christus! Hef op julle oë KYK, die oes is reeds ryp! “Dit alles is uit God wat ons met Homself versoen het!” Die waarheid is dat die mens reeds met God versoen is, daarom pleit God deur ons met elke mens om die waarheid te besef! Ons besef maak ons waarlik vry! “Julle sal die waarheid KEN!” Voor die grondlegging van die aarde is elke mens in Hom geken. Ef.1:4. Ons ontdek ons ware oorsprong in Hom! 1Kor.1:30. “Dan sal ons ken soos ons nog altyd geken was.” 1Kor.13:12.

Die konteks van die Bybel is soveel groter as die tradisionele en geskiedkundige agtergrond van Israel, dit is die openbaring van die mens se seunskap! Die mens is uit God verwek en is deur Hom verlos. Hy is die Vader van wie elke geslag en familie sy naam ontvang, in hemel en op aarde! Ef.2:11-22,3:15, Heb.1:1. Die hele Skrif word slegs relevant in hierdie openbaring; naamlik dat die mensdom in Christus ingesluit is en deur Hom verteenwoordig word. Hy is ons ware identiteit. “Julle ondersoek en bestudeer die Skrifte omdat julle dink dat julle daarin die ewige lewe het, maar julle mis My! Die hele Skrif getuig van My!” Jn.5:39. Jesus is waaroor die Bybel gaan! Die Skrif verwys na Hom, en Hy openbaar ons. Jesus gaan oor jou! “Met nuwe begrip sien ons almal nou onsself in Hom soos in ‘n spieël; so word ons gedagtes radikaal verander van die beperkte opinie van vlees na die ware indruk van God.” 2Kor.3:18. (Grieks, heerlikheid = opinie, van heerlikheid tot heerlikheid, van ‘n opinie van veroordeling tot Sy opinie van verheerliking) Wanneer ons nou die Bybel lees in die lig van verlossing is dit ‘n splintenuwe Boek. Die letter maak dood maar die Gees gee lewe; My woord is Gees en lewe! Jn.6:63. Die Bybel het meer mense verdeel en verwar as enige ander boek, nogtans bly die geesboodskap vir ewig behoue en bewaar in die Woord wat vlees geword het, die een Mens wat elke mens in Homself openbaar. “As julle in My Woord bly, sal julle die waarheid ken.” Dit is die Woord wat van die begin af was, die Woord wat self God is en vlees geword het om in ons te woon. Die vryheid van elke mens is in die ontdek van ware seunskap. Dit is die waarheid soos dit in Christus is. Ef.4:21. “Soos Hy is, net so is ons ook in hierdie wêreld.” 1Jn.4:17. Om die waarheid van onsself te ontdek, soos dit in Christus geopenbaar en bevestig word, maak ons vry om te wees wie ons is. Hy is nie ‘n voorbeeld vir ons nie maar van ons! Die enigste geloof wat tel is die geloof van God; dit wat God self glo aangaande ons is waaroor als gaan, dit verdien ons onbelemmerde fokus en oorgawe. God se geloof word vertoon in die Persoon van Christus, in Sy lewe, Sy dood en Sy triomfopstanding. God glo in die mens se insluiting in Hom! Sy geloof tref ons en oorweldig ons in die openbaring van Christus. Rom.10:17. Om aan die Skrif enige ander vertolking te koppel buite die openbaring van die mens se insluiting in Hom, is om die waarheid te verdraai en te verdwaal in ‘n doolhof van verwarring. “Moenie dat iemand ooit van jou ‘n prooi maak deur die hol klanke van filosofie wat met baie woorde eintlik niks betekenisvol sê nie. Selfs nie populêre menslike instellings en tradisies kan kompeteer met God se finale, ewige uitspraak van die ganse volheid van Sy wese in die liggaam en persoon van ’n mens nie. Jesus gee definisie aan elke mens. Hy regverdig die skeppingsontwerp van die mens.” Kol.2:8-10. In vers 16-23 verduidelik Paulus hoedat elke profetiese skadubeeld van die Ou Verbond oortref word deur die vervulling van alles in Christus. Hy is die openbaring van die nuwe skepping. Die wet kon alleen as skadubeeld verwys na ‘n groter realiteit. Jesus is die vervulling van die volmaakte verlossingsplan van God. Die bloed van diere kon slegs profeties wys na ‘n groter versoening wat sou plaasvind, die verlossing nie net van sondeskuld nie, maar van die sondigheid van die mens se gevalle natuur. Sondebewustheid wat die mens vir geslagte lank verdwerg het in ‘n minderwaardige wese word eens en vir altyd deur die bloed van Jesus nietig verklaar; geen houvas meer oor die gewete van die mens nie! Heb.10:1-4,9-18. Ons is Sy maaksel, geskape in Christus. Hy het in Homself een nuwe mens geskape! Ef.2:10,15. Daarom ken ons niemand meer volgens die vlees nie, want in Christus is die mens ‘n nuwe skepsel. Alle grond tot veroordeling en minderwaardigheid is nietig verklaar! Kyk, alles het nuut geword! 2Kor.5:14,16,17. “Deur God is julle in Christus wat vir ons geword het, wysheid uit God, geregtigheid, heiligmaking en verlossing.” Alles wat ons nie kon word deur godsdiens nie, het God in Sy dood en opstanding volmaak! 1Kor.1:30.

JESUS SONDER GRENSE!

Sy dood, opstanding en hemelvaart is nie die voleinding van Sy bediening nie, maar die vertrekpunt van die vleesgeworde Woord vermenigvuldig in die mens. Nie alleen is die mens in Sy dood en opstanding verenig nie, maar ook in Sy hemelvaart! “Ons sit saam met Hom in hemelse plekke!” Ef.2:6. Ons toegang tot geesdimensie is verewig. “As ons dan saam met Hom opgestaan het uit die dood, volg dit dat ons dit bedink wat met Sy troonkamer outoriteit verband hou.” Kol.3:1-4. Die enkele koringkorrel het ontkiem en veelvuldig vrug gedra om die honger van die mensmassa te stil. Jn.12:24. Die begrip en besef van hierdie waarheid sal die kerk universeel vernuwe en bekragtig as ekklesia van God. Sy struktuur, Sy maaksel, Sy liggaam, Sy tempel, Sy woning, Sy beeld, Sy karakter, Sy identiteit, Sy teenwoordigheid, gelees en herken deur alle mense, soos in ‘n spieël. Sy oorspronklike bloudruk-woord verbeeld in die vleesliggaam van die mensdom. Dis die Inkarnasie! Gewone mense kommunikeer ‘n buitengewone impak van gees outoriteit en dinamika! John Lake het geskryf dat die stryd van die eeue was om die siel te bevry van eng vertolkinge. Die wêreld wag steeds om Christus te sien soos Hy nou is in die liggaam van die mens! Jesus die manjefieke! Jesus die reus! Jesus die simpatieke, die dinamiese, die wonder van alle tye! Breek die bonsaiboeie, gee Hom ‘n kans om die mensdom te seën deur jou, sonder grense! “Word vernuwe in die gees van jou denke!” Ef.4:23. In 2Kor.6:12 sê Paulus, “Julle is nie deur ons of ons prediking beperk nie, maar deur jul eie begeertes!” Hy sê in 1Kor.4:8, “Reeds is julle tot oorlopens toe vol! Julle is skatryk! Sonder ons toedoen is julle reeds konings!” (Dis nie Paulus se openbaring of selfs sy lering wat ons dit maak of gee wat ons is of besit nie, maar ons het dit reeds ontvang in ons vereniging met Christus in Sy gehoorsaamheid!) Paulus se ywer is om die mens wakker te maak om toe te tree tot geesgesag en oorwinning as gevolg van dit wat weliswaar reeds met die mens gebeur het in Christus! Dis ons meetlose voorreg om te ontdek en ons te verlustig in dit wat nog altyd vir ons bedoel was. “Dit is nie ‘n nuwe leerstelling nie, maar die woord wat van die begin reeds was, maar tog is dit nuut daarin dat wat in Hom waar is net so waar is in ons!”  1Jn.2:7,8.

STOP! NUUS FLITS! “Twee ongeletterde eks-vissermanne genees ‘n bedelaar wat vir meer as 40 jaar kreupel was! Meer as 5000 mense glo dat Jesus steeds leef!” Hand.3 en 4:13.

In die tyd van die vroeë kerk geskiedenis was daar vir dekades geen Bybel of algemeen beskikbare gedrukte leesstof nie, die meeste mense was in elk geval ongeletterd. Nogtans is die getuienis in Hand.6:7, “die Woord het toegeneem en die getal dissipels het grootliks vermenigvuldig.” Paulus sien met oortuiging dat die toekoms van die Woord nie in klei of klip tablette verewig sou wees nie, ook nie in tradisionele vertolking of Bybelvertalings as sulks nie; nie eers in die druk van miljoene Bybels en biblioteke vol geestelike boeke en literatuur in elke taal nie. Selfs nie eers die uitsending van die Christen boodskap op radio of TV nie, maar die beeld en karakter van God gegrafeer deur die Gees van God op die gees van die mens, gewone mense wat dieselfde besondere gees kwaliteit openbaar wat so dinamies sigbaar was in Jesus! “Geken en gelees deur alle mense!!!!” Wow! Dink net daaraan, dit wat God in die individu openbaar sluit elke mens in! God praat ‘n taal in die een mens wat elke mens kan verstaan! “Die waaragtige lig wat ELKE mens verlig het gekom!” 2Kor.3:2,3,18, Jn.1:9. “Deur die waarheid te onthul in die lewe van ‘n mens (soos in ‘n spieël) beveel ons onsself aan en maak God Sy appél deur ons tot elke mens se gewete.” 2Kor.4:2. 

Die somtotaal van die Christenpoging om die wêreld te bekeer, hetsy deur sy kerkdefinisie of deur die moderne media, maak nie saak hoeveel massas betrek of bereik word nie, het net soveel impak en blywende vrug as die volgende individu wat volwasse in die gestalte van Jesus voorgestel word! Die ewige Woord wat van die begin af was, is terselfdertyd die finale Woord; al die intieme gedagtes van God kulmineer in een mens, en word nou ontelbaar vermenigvuldig in ons! Die mens is vir altyd God se liefling! Heb.1:1 Die profeet Habakuk sien dat die openbaring van geregtigheid deur die geloof op so duidlike en effektiewe wyse aangebied word, dat die hele aarde deur die kennis van die heerlikheid van God verswelg word soos die waters die see vul. “Skryf dit wat jy sien op so ‘n manier dat die leser sal hardloop met die boodskap, omdat hy die eenvoud en dringende implikasie daarvan ten volle begryp!” Hab.2:2,4,14. Die groot behoefte vandag is om mense te mobiliseer tot ‘n lewe van dinamiese en praktiese geesimpak. “Laat jou lig só skyn, dat mense jou goeie werke sien en daardeur die opinie van God ervaar” Mat.5:16. Hierdie waarheid oortref enige motiverings poging deur skuldgevoel of pligsbesef! Geregtigheid is die openbaring van die integriteit van die mens se geesidentiteit en onskuld. Die mens se vereniging met God word in die evangelie van geregtigheid geopenbaar, van geloof (God se geloof) tot geloof. Rom.1:16,17. Geregtigheid deur die geloof is nie ‘n kompromie of ‘n nuwe aangepaste stel reëls nie, maar die spieëlbeeld van God se persoon en karakter verlos en geopenbaar in die mens. “Dit wat van die begin af was, wat ons gehoor het, wat ons met ons eie oë gesien en aanskou het. Dit wat ons met ons hande aan kon vat is aan ons geopenbaar. Nou skyn die lewe soos daglig! Nou verstaan ons God se oorspronklike plan! Genesis 1:26 verklaar die kruis! 1Jn.1:1,2 en 1Jn.5:20. Hy het Sy beeld in die mens kom verlos! Al was die penning verlore het die weduwee hom aanhou soek omdat sy waarde nie verlore gegaan het nie. 

DIE KERK IN PERSPEKTIEF

Rick Joyner, ‘n bekende geestelike gesag in die VSA sê, ”I see such a sweeping return to Biblical Christianity coming, that the very understanding of Christianity, by both the world and the church, will be changed.” Kerklewe soos ons dit tradisioneel ken word in sy wese aangespreek. Talle gelowiges ervaar ‘n vars uitlewing van hul geloof in die kleiner huisgemeente konteks. Dis asof die groot, dikwels lomp kerkstruktuur sy houvas oor baie verloor. Veral in die Charismatiese kerke het dit deesdae amper ‘n kompetiesie geword om te spog oor die grootte en afwerking van die gebou en die prys van die klankstelsels ensovoorts. Duisende gefrustreerde gelowiges beweeg van een groep na die ander en word uiteindelik net deel van ‘n stukkie statistiek wat die verleentheid van die sisteem beklemtoon. Tamgepreekte gemeentelede voel die druk, veral finansieel, van geregverdigde nuwegebou-projekte wat elke moontlike skrifverwysing na geld uitwurg. Skuldgevoel- en pligsbesefmotivering is aan die orde van die dag. 

Die grootste behoefte na vernuwing en hervorming is egter nie in die eerste plek die grootte of die struktuur van die kerkorganisasie nie, maar die inhoud van die boodskap. Die kerninhoud van die goeienuus is die afgehandelde werk van Christus. Indien dit nie die klem van ons boodskap is nie, word die kleiner kompak huisgemeente dieselfde oneffektiewe groepie gelowiges wat aanhou ernstig strewe na iets wat nog moet gebeur wat tweeduisend jaar gelede reeds plaasgevind het. Die bagasie wat godsdiens vir eeue lamlê is steeds die pogings van die mens om homself of sy gedrag te verbeter om sodoende God se guns te probeer wen. Godsdiens in elke vorm, of dit nou Moslem of Christen of onder watter vaandel ookal is, hou die mens al vir geslagte lank besig hiermee. Dis asof die mens weier om te aanvaar dat geloof niks te make het met iets wat hy nog moet doen nie. God het Homself kant en klaar reeds met die wêreld versoen terwyl die mens nog sondaars was en terwyl ons nog vyandiggesind was. Paulus sê “’n klein bietjie suurdeeg, maak die hele deeg suur.” Gal.5:6-10. Hy verwys duidelik hier na godsdiens tradisie, in hierdie geval die besnydenis wat nog steeds beoefen word, asof dit nie tot vervulling gekom het in Christus se dood nie. Die profetiese gebruike en verwysings uit die ou Verbond het slegs as skadubeeld gedien. Dis soos die baarmoeder wat die omgewing was wat die fetus dra tot geboorte, daarna het die plasenta geen verdere gebruik nie. Kol.2:8,17, Gal.4:1-10. 

Selfs die geringste beklemtoning van persoonlike poging of bydra neutraliseer die geloof wat die boodskap van genade openbaar, en maak dankbaarheid oorbodig en vals. Dis mos nie nodig om dankie te sê vir iets wat jyself kan doen nie! “Aan hom wat werk word die loon nie as guns toegereken nie, maar na verdienste.” Rom.4:4. Terwyl ons nog dink dat ons prestasie, hoe gering ookal, positief of negatief, die skaal van God se guns beiinvloed, maak ons die kruis onvanpas en plaas ons onsself weer trug onder die wet van verdienste en veroordeling. Jou beste voorneme se battery word pap!

Meeste Christene het nie ‘n probleem om Christus se verdienste deur die geloof te ontvang en toe te eien nie, die probleem kom met die praktiese lewe wat so maklik verstrengel raak in prestasieverwante gebruike, gewoontes en gevoelens wat deur wettiese godsdiens gemotiveer word. Dinge soos waan, arrogansie, kompetiesie, skuldgevoelens, agterdog, vooroordeel, vrees, teleurstelling, spanning, sondebewustheid ensovoorts rem en frustreer ons verhouding met mekaar. “Terwyl ons nog onsself meet aan mekaar en gedurig met mekaar vergelyk en kompeteer verstaan ons die lewe heeltemal verkeerd!” 2Kor.10:12. Enige vorm van doen en presteer wat nie deur geloofsbesef gemotiveer word nie, is dooie werke. Dis net geloofsinspirasie wat die dag-vir-dag praktiese lewe aantrekik en sinvol maak. Gal.3:2,3. Om waarde te besef inspireer geloof. Gal.5:6. Die liefde verstaan dat iets met die mens gebeur het in Christus van veel groter implikasie en belang as wat met hom gebeur het in Adam se val. Rom.5:14-21, 2Kor.5:14-21. Geloof begryp dat die slotsom van genade die mens se insluiting in Christus bevestig. 

‘n VARS GELOOFSFOKUS

“Oortuiging is reeds die sleutel- bestanddeel van verwagting, en terselfdertyd die bewys van die dinge wat ons nie sien nie!” Heb.11:1. Geloof is die inhoud en bewys van als wat die mens voor kan wens. Niks wat nog kan gebeur kan waarde toevoeg of wegneem van dit wat geloof reeds sien, besef en geniet nie. Paulus ontdek die grootste lewensgeheim, om vergenoegd te wees, terwyl hy in die tronk sit! Onder die mees haglike omstandighede ervaar hy dat vervulling en versadiging van vreugde niks te doen het met uiterlike omstandighede van oorvloed of gebrek nie, ook glad nie met die applous of kritiek van mense nie. Fil.4:11,12, Hab.3:17-19. Geloof openbaar dat die ontdek van Christus in ons die slotsom van vervulling is!

Geloofsdimensie is soveel meer as die “tussenin-ding!” Dit is ook nie ‘n sielkundige brug tussen waar ek nou is en waarheen ek oppad is nie. Positiewe denke en doelstelling sowel as die beginsel van saai en oes het als te doen met natuurlike wette. Dit word dikwels met geloof verwar. Dit is egter bloot sintuiglike beginsels binne die natuurlike dimensie waarsonder geen sakeonderneming of boerdery sukses kan behaal nie. Geesdimensie-geloof betrek die mens egter by ‘n baie groter realiteit van veel groter implikasie. Dit wat God weet aangaande die mens is die bron en verwysing van geesdimensie-geloof. God sien die mensdom ingesluit in Christus. “Hy roep dinge wat nie is nie asof dit was.” Rom.4:17. “Ons het dieselfde gees van geloof as die skrywer van die Psalm wat sê, “dit waarvan ons oortuig is, spreek ons met durf en gesag,” terwyl ons nie kyk na sigbare tydelike dinge as ons verwysing nie maar ons let op die onsigbare.” 2Kor.4:13,18. “Julle sê daar is nog vier maande dan kom die oes, Ek sê, hef op jul oë en aanskou vanuit God se perspektief dat die lande reeds volryp is en gereed is vir die oes. Ek stuur julle om ‘n oes in te samel waarvoor julle nie gewerk het nie.” Jn.4:35,38. Die sintuiglike, voorspelbare dimensie kan slegs voorsien in tydelike, sintuiglike behoeftes, dit waarvoor die mens self kan arbei, maar die mens is nie gemaak om van brood alleen te leef nie, maar van elke woord wat uit die mond van God kom. Die vars, oorspronklike gedagtes van God maak geloofsbesef in die mens wakker. Dis so anders as die vaak, afgewaterde mensgemaakte tradisies en oorleweringe. Die Woord was nooit bedoel om tweedehands te wees nie. Geloof is nie ‘n skoot-in-die-donker, ‘mog-hy-troffe’ ding nie, dis nie ‘n blinddoek kansvat nie, dis juis sien; om saam met God te sien. Dis om in die lig te wandel soos Hy in die lig is. “In U lig sien ons die lig, by U is die fontein van die lewe.” Ps.36:10. Hierdie kennisoordrag kompeteer nie met die intellek of menslike ervarings-verwante verwysing nie; maar gees verbind met gees, diepte roep na diepte! 1Kor.2:13, (Grieks, gees verbind met gees) Ps.42:7 KJV. Paulus is so seker daarvan dat die mens die godsoort is en daarom geesverwant, (spirit compatible) dat hy volstrek weier om met die woord te peuter om dit ast’ware in ‘n minderwaardige gietvorm in te forseer om dit aan goedkoop familiêre menservarings of populêre opinies gelyk te stel of te meet nie. Maar prontuit maak hy appél op elke mens se gewete, asof die spieëlbeeld heerlikheid van 2Kor.3:18 weliswaar uit sy eie lewe straal. 2Kor.4:2. Nou is die waarheid oop en bloot vir almal om te sien. “Ons beveel onsself aan sonder om onsself te verkondig, ons verkondig Christus.” 2Kor.4:2,5. Deur eie ervaring te verkondig word die meerderheid mense uitgesluit, maar in Christus is elkeen volledig verteenwoordig en ingesluit!

“Terwyl julle hierdie skrywe lees, verstaan julle my insig in die verborgenheid van God.” Ef.3:4. Die mens is ontwerp om te leef in die volle sin van die woord, LEWE in hoofletters is vir elkeen bedoel, aangevuur en in stand gehou deur die onthulling van God se oorspronklike indruk en opinie. (Elke woord wat uit Sy mond uitgaan.) Die sentrale kerninhoud van Bybelse geloof is opgesluit in die openbaring van die mens se ware identiteit. “Hy het ons voortgebring deur die woord van die waarheid.” Om met hierdie waarheid te vereenselwig, dit te bepeins en te ondersoek is om die vrymakende wet te ontdek van seunskap.  Jk.1:18,25, Jn.8:31,32,36. Spontane lewe is so anders as ‘n klomp reëls van moets en moenies.

God is die oorsprong en vervulling van ons geloof. Rom.1:17, Heb.12:2. God ken elke mens intiem van altyd af; Hy is oortuig van die mens se ware identiteit en verlossing. Hy is die Ewige Vader van die mens en is en sal nooit in kompetiesie wees met die vader van die leuens nie! 

Simon se geloofsbasis is sy geestelike identiteit en sy seunskap. Die seun van die mens is die seun van God. “Simon, seun van Jona, Jy is rots, en op hierdie Rots sal Ek my ekklesia bou!” Mat.16:17,18. Abraham se geloof het nie tot vervulling gekom in Isak nie, maar in vriendsksap met God! Sy geloof is hom tot geregtigheid gereken 25 jaar voor Isak op die toneel verskyn het. Isak was ook nie die beloning van sy geloof nie; reeds in Gen.15:1, sê God vir hom, “Ek is jou onmeetlike groot loon!” Gen.15:6. Sy geloof maak hom nie die vader van Isak nie maar die vader van baie nasies! God sien altyd die baie in die een! Geloof word die gemeenskaplike universele identiteit van al die nasies.

Geregtigheid deur die geloof gaan in die eerste plek oor vriendskap met God. Die openbaring van die mens se oorsprong uit die gedagtes van God en sy herstelde onskuld voor God, maak vriendskap met God nie net ‘n vae moontlikheid nie maar die onweerstaanbare en onvermydelike werklikheid! Geloof is om die ingrype van God te besef. Geloof is nie die trofee van geestelike inspanning of ywer nie. Dit het niks te doen met enige vorm van dissipline of geestelike toewyding nie. Meditasie, studie, vas en gebed, tiendes en offerhandes gee, positiewe belydenisse, kerkbywoning ensovoorts is nie die oorsaak of die loon van geloof nie. Daar is ‘n groot verskil om dinge te doen ‘terwille van’, of ‘as gevolg van!’ Ef.2:8. God se woord is gees en lewe. Die oomblik wanneer die mens die implikasie besef van dit wat God vir ons sê in die lewe, dood en opstanding van Jesus as die spieëlbeeld van die mens se sterwe en opstanding en nuwe lewe, bring die woord geloofsopenbaring en geesoortuiging. Rom.10:17. Dit is soos ‘n saad wat wakker word in die grond en deur die kors beur om spontane lewe te openbaar. Die insluiting van die mens in Christus is die verborgenheid wat geeneen van die heersers van duisternis verstaan het nie, anders sou hulle Christus nooit gekruisig het nie. 1Kor.2:7,8. In Christus openbaar God Sy ewige voorneme, naamlik om alles in Homself te verenig, in die hemele en op die aarde. Die ewige harmonie van alles wat is word deur die versoenings-verdienste van Jesus verklaar. Ef.1:9,10, Ef.3:11, 2Kor.5:19. Daarom is daar ‘n universele verwagting en hunkering in die ganse skepping na die openbaarmaking van die seuns van God! Rom.8:19.

Die goeie nuus verkondig die feit dat God die mensdom verlos het deur Sy seun se verdienste. “God was in Christus toe Hy die wêreld met Homself versoen het” 2Kor.5:19. Sou dit beteken dat die wêreld onskuldig staan soos verklaar in die evangelie, of skuldig soos geopenbaar deur die wet? Indien die wêreld steeds skuldig staan voor God, kan dit net as gevolg van een van twee dinge wees: óf die kruis was onsuksesvol, óf die mens vertolk en verkondig die implikasie van Christus se dood en opstanding verkeerd. Paulus is daarvan oortuig dat as een vir almal gesterf het, kan dit net beteken dat almal inderdaad gesterf het! 2Kor5:14. Sy dood is gelyk aan die dood van elke mens! “Die straf wat vir ons die vrede aanbring was op Hom en deur Sy wonde het daar vir ons genesing gekom!” Jes.53:4,5. Hierdie waarheid kan nie genoeg beklemtoon word nie. Die integriteit van God se geldige uitspraak oor die mens is die enigste ware basis tot geloof. Anders is geloof bloot ‘n kans wat die mens vat. Geloof is eerder ‘n besef as ‘n besluit. ‘n Mens besluit nie jy raak verlief nie, jy besef jy’s verlief, dan volg die spontane besluit tot oorgawe! “Paulus het só gespreek, dat baie geglo het.” Hand.14:1. “Jesus is die versoening van ons sondes, en nie alleen van ons as gelowiges nie, maar ook vir dié van die hele wêreld.”  1Jn.2:2. As die klem van verliefword wilsinspanning en besluit sou behels kon die wet mens mos bring tot oorgawe. So ‘n verhouding sou egter stief en geforseerd wees en sonder intimiteit en spontaniteit. Dis waar godsdiens die hele ding misvat. Die wet laat jou oor aan jou keuses, gemotiveer deur skuldgevoel en pligsbesef, terwyl die evangelie jou oortuig van God se inisiatief en dít maak geloofsbesef en liefdeswaardering in jou wakker! Die evangelie gaan nie oor God se liefde as loon vir goeie en voorbeeldige mense nie, maar juis oor die feit dat God ‘n sondige en vyandiggesinde wêreld met Homself versoen het. “Terwyl ons nog sondaars was, sterf Hy in ons plek.” Rom.5:8. “Die hele mensdom staan kwytgeskeld voor God deur een daad van volkome geregtigheid.” Rom.5:18.

Die evangelie verklaar die feit dat dit wat met die mens gebeur het in Christus van veel groter implikasie is wat met ons gebeur het in Adam. Rom.5:14-21. Dit is duidelik dat Paulus die ganse mensdom, sonder uitsondering onvergelykbaar groter voordeel sien trek uit die gehoorsaamheid van Christus as wat die mens deur die ongehoorsaamheid van Adam benadeel is. Dieselfde mens wat veroordeeld staan onder Adam staan nou verontskuldig in Christus! Hy word ‘n nuwe skepping in Christus verklaar. Deur Sy opstanding uit die dood is die mens wederbaar! 1Pet.1:3. “Een het vir almal gesterf, daarom het almal gesterf…van nou af daarom, ken ons geen mens meer volgens die vlees nie…as iemand in Christus is, is hy ‘n nuwe skepsel die ou dinge het verbygegaan.” Die woordjie, “as” is nie hier “indien” nie, maar eerder “omdat”. Ook in Rom.8:31 kan die woord, “as” met omdat vervang word, “as God vir ons is wie kan teen ons wees?” God het Homself onvoorwaardelik aan die mens verbind. Die evangelie verklaar tog onomwonde die feit dat God juis vir die mens is. Die mens is ook nie in Christus deur persoonlike besluit nie, die asossiasie kom uit God, die mens, ook die verlossing van die mens, is God se idee! “Deur God is julle in Christus wat vir ons geword het, wysheid uit God, geregtigheid, heiligmaking en verlossing.” 1Kor.1:30. “Dit alles is uit God wat ons met Homself versoen hetomself te versoen.. “Terwyl\

.” 2Kor.5:18,19. 
Die besef van God se volkome werk in Christus bring geloofsoortuiging!          

Die evangelie beklemtoon die ware toedrag van sake; dit is hoe God die mens sien; dit beteken dat ons kennis en oordeel van die mens nooit weer gegrond kan wees op uiterlike vertoon of prestasie nie! 2Kor.5:16. Die assosiasie van die mens in Christus is nog altyd in plek, reeds van voor die grondlegging van die aarde. Dit is die vertrekpunt van God se betrokkenheid by die mens. Ef.1:4. God is nie nog in ‘n proses van besluitneming oor die mens nie. God se onveranderbare ewige verwysing van die mens word bevestig in die inkarnasie. Die Woord wat van die begin af was, het vlees geword. Jn.1:1,14. Jesus openbaar hoe God oor die mens voel. Daarom verklaar Paulus dat daar absoluut niks is wat die mens ooit sal kan skei van God se liefde nie. Rom.8:38. 

God oortuig Petrus op dramatiese wyse, dat hy geen mens meer onrein of onheilig mag ag nie! Hand.10;15,28. Want iets het met die mens gebeur in Christus! Paulus gee duidelike opdrag aan Titus dat hy geen mens mag beskinder of belaster nie, maar om elkeen met die hoogste agting te bejeën, juis terwyl hulle nog verslaaf is aan begeerlikhede en wellus en verstrengel is in sonde! Titus 3:2-3. In die lig van die spieëlbeeld van die mens se ware oorsprong in God, sê Jakobus dat ons God tevergeefs aanbid deur Hom groot te maak in lof terwyl ons met dieselfde asem die mens minag, die mens is dan in Sy beeld gemaak! Jak.3:9. Dit maak nie saak wat die mens doen of gedoen het nie! Daar is geen plek meer vir veroordeling of vooroordeel nie! Jesus het nie gekom om te veroordeel nie, Hy het juis gekom om namens elke mens veroordeel te word! Jn.3:17. Aldrie die gelykenisse in Lukas 15 verklaar dat in die oë van die oorspronklike Eienaar, die sondaar nooit sy oorspronklike waarde kan verloor nie. God het die sondeprobleem van die hele wêreld eensklaps opgelos. “Hy is 'n versoening vir ons sondes, en nie alleen vir ons s'n nie, maar ook vir dié van die hele wêreld.” 1Jn.2:2, Heb.10:10,14. Die kennis van hierdie waarheid is dÍt wat die mens waarlik vry maak. Die mens word vir jare gyselaar gehou deur ‘n verkeerde evangelie! Johannes die Doper verwys na Jesus as die Lam van God wat die sondes van die wêreld wegneem, maar inplaas daarvan dat hy die eerste dissipel van Jesus word, hou hy vas aan sy eie preekstoel en boodskap van veroordeling. Hy veroordeel Herodus en sit uiteindelik en twyfel in die tronk of dit wat hy van Jesus gesê het werklik waar is; hy neem aanstoot en verloor sy bediening. Sy dissipels het later meer in gemeen met die Fariseërs as met Jesus, hulle vas en bid saam terwyl Jesus en Sy disssipels sosiaal verkeer met sondaars! Lk.5:33, Mt.9:14,16,17, Mt.11:3,6. 

Baie hardekwas predikers vandag nog neem aanstoot oor die Goeienuus boodskap en weier om hulself te onderwerp aan die geregtigheid van God en verkies steeds hul eie uitgediende metodes van streng reëls en regulasies waardeur hulle ‘n skuldgevoelhouvas oor mense afdwing. Christene word finansieel en emosioneel afgepers en uitgebuit tot ‘n godsdiensoefening wat die mens totaal beroof van ‘n intieme verhouding met God. Rom.10:2,3. Hul boodskap is gedurig op die mens se wangedrag gerig eerder as op die verlossingstriomf van die kruis. Daar is ‘n hemelse verskil tussen ‘n ywer vir God en die ywer van God. Die openbaring van geregtigheid, dit wil sê, hoe God daarin geslaag het om ‘n sondige, vyandiggesinde mensdom met Homself te versoen, bring spontane geloofsywer. Dit is die ywer en liefdesbegeerte van God om deur die mens tot die mens te spreek; so maak God appél op elke mens se gewete. 2Kor3:2,18,4:2. Die sondaar was onweerstaanbaar aangetrokke tot Jesus omdat hulle hulself, die beeld van hul oorsprong in Hom herken het. Hy is die lewende brief van God, die spieëlbeeld van elke mens se ware identiteit en onskuld. Sy boodskap was nie ‘n nuwe aangepaste stel reëls nie, iets soos, “dis oraait om te sondig, moet dit net nie so ooglopend doen nie, of probeer ten minste om dit minder te doen!” In die persoon van Jesus sien elke mens die oorspronklike bloudrukbeeld van homself, soos God hom uitgedink het! Die sondaar besef dat die leuenidentiteit waarin hy geleef het, sy aanspraak en houvas verloor teen die geloofsresonansie van die getuienis van hul eie gewete. “Terwyl ons Hom aanskou soos in ‘n spieël, word ons verander na dieselfde beeld!” Daar is geen blywende karakterverandering moontlik terwyl ons na ons eie tekortkominge en wangedrag kyk nie! Jesus sê nie vir die prostituut, “Probeer van nou af minder sondig nie.” Hy sê, “Gaan en sondig nie meer nie!”

EKKLESIA

Enige definisie van kerk waarmee ons bekend is wat nie die bevryding van die mens uitspel in seunskap, geesidentiteit en onskuld nie, laat die mens geestelik kreupel, oneffektief en onvrugbaar. “Op hierdie rots sal Ek My kerk bou,” sê Jesus. Dit waarvan Jesus self die fondament is gaan ‘n sigbare struktuur word in die mens! Die Griekse woord vir kerk, ekklesia, verwys na soveel meer as ‘n georganiseerde vergadering in ‘n gebou. Die woordjie, ek, is ‘n voorsetsel wat verwys na die oorsprong van dit waaruit iets bestaan, en die woord kaleo, beteken om deur ‘n naam geidentifiseer te word. Jesus gebruik die woord in die konteks van die onthulling van wie die seun van die mens werklik is. Die mens kom uit God. Die mens is nie die seun van ‘n leuenvader nie. Jesus is die Christus die gesalfde seun van God, die een wat vir ons gebore is volgens die belofte van die eeue. Hy is wat Sy naam beteken, die Verlosser van die hele wêreld! 1Tim.4:10. Die groot vraag waarop Sy kerk die antwoord is, is “wie is die seun van die mens?” Vlees en bloed beperk die mens se opinie van homself tot die vlees. “Simon, seun van Jona, vlees en bloed het dit nie aan jou openbaar nie, maar My Vader.” Die Vader van Jesus is die ware Vader van die mens. Mat.16:13-19. Satan is die vader van die leuens. Jn.8:44. Die ongeloof van die mens bemagtig die vyand om hom te verblind in sy denke. 2Kor.4:4. Die ekklesia-openbaring is die sleutel wat die hekke van hades oopsluit sodat die mens vry kan uitgaan in die ontdek van sy ware identiteit. (Grieks, hades, ha+ideis, om nie te sien nie.) Die Steenrots wat jou verwek het, het jy veronagsaam; en jy het die God vergeet wat jou voortgebring het. Deut.32:18. God se Vaderskap word egter nie daardeur beeÏndig nie; God is die ewige Vader van die mens. Niks wat ooit in tyd kan gebeur, kan Sy Vaderskap bedreig of ongeldig maak nie. Jes.9:6,7. “Die eindes van die aarde sal onthou en tot die Here keer.” Ps.22:27,30,31. Jesus openbaar dat die mens die seun van God is. Hy is die Vader van wie elke familie in die hemel en die aarde hul identiteit ontvang. Ef.3:15. Omdat ons dieselfde oorsprong deel skaam Jesus Hom nie om ons sy broers te noem nie! Heb.2:11. Ons Genesis is in Hom bewaar en geopenbaar! Luister na My, julle wat die geregtigheid najaag, wat die HERE soek! Aanskou die rots waaruit julle gekap is en die holte van die steengroef waaruit julle gegrawe is. Jes.51:1. 
DIE WET VAN VOLMAAKTE VRYHEID

Godheid word weer in vlees vertoon! Gen.1:26, Kol.2:9,10. Om met oortuiging sonder huiwering jou ware identiteit te ontdek en te besef, inspireer vertolking van die hoogste integriteit. Nou is lewe spontaan en ongeforseerd. Geen pligsbesef of skuldgevoelmotivering kan kompeteer met spontaniteit nie! 

To act right simply because it is ones duty is proper; but a good action which is the result of no law of obligation shines more than any. Thomas Hardy.

Jakobus, die jonger boetie van Jesus, skryf van ‘n dinamiese konsep wat hy die wet van volmaakte vryheid noem. Hierdie wet bepaal radikaal hoe mens oor jouself en ander dink. Hy praat van die woord van die waarheid wat die gesig van die mens se oorsprong openbaar soos in ‘n spieël. Die effek van die spieëlbeeldimpak op elkeen wat diep tuur in die definisie van sy oorspronklike identiteit is die mees dinamiese vryheidservaring. Dit aktiveer ‘n mens om dinge te doen nie uit pligsbesef nie maar uit liefdesdrif. Die karakter van God kom in beweging in die mens. Liefde maak die verskil tussen wilskrag en gewilligheid. Hier het ons dit te make met ‘n wet wat nie afhanklik is van die mens se vermoë, wilsinspanning of dissipline om die vereistes van een of ander bepaling of verpligting konsekwent na te kom nie, maar eerder ‘n spontane dringendheid om uitdrukking te gee aan die goddelike natuur. Jak.1:17,18,23-25. Jakobus lê skerp klem op die feit dat geloof gewys word juis in die doen van die woord. As hy bloot ‘n morele verpligting tot goeie gedrag sou voorhou, was sy bydrae onvanpas en buite verband. Dan kon ons mos maar net sowel onder die wet van Moses voortgaan met ons eie poging tot geregtigheid. 

Wat beteken dit om ‘n dader van die woord te wees in die konteks van Jakobus se openbaring? Daar is ‘n groot verskil tussen doen terwille van en doen as gevolg van. Enigeen wat die woord van sy ware oorsprong en geesidentiteit hoor bedrieg net homself as die volgende teëspraak hom anders laat dink, praat en optree as wat sy ware identiteit sou. Jakobus sê duidelik wat dit is om nie die woord te doen nie: dit is om weg te gaan van die omgewing van geloofsoortuiging, (1:17,18) t’rug na die sintuiglike ervaringsverwysing en om gevolglik onmiddelik te vergeet watter soort mens jy is. Jk.1:22-24. Om weg te gaan van geloof beteken om terug te glip in die groef van ou maniere van dink en praat oor ander en mensself. Die oomblik wanneer die vaartuig sy stuur verloor word hy onwillekeurig koersloos meegesleur deur enige stormwind, so is elkeen wat uit twee gedagtes dink en haastig probleme napraat. Jk.1:6-8,19,3:2-4. 

Die doen van die woord is om met helder fokus en beslistheid die waarheid van mens se geesoorsprong en identiteit te betrag en te besef en dan te midde van erge teëspraak van watter aard ookal in triomf en blydskap te reageer. Opgewonde in die wete dat geen teëspraak het wat dit vat om mens se identiteit in God ongeldig te maak of te vernietig nie. Jk.1:2-4,19,25, 3:2. Jesus sê dieselfe ding, dat om ‘n huis ordentlik stormbestand te bou verg dit diep ingrawe tot op die rots om die fondament daar te anker. Lk.6:47-49. Nou is die huis net so sterk soos die rots!

GELOOFSGEHOORSAAMHEID TEENOOR WETSGEHOORSAAMHEID

Baie opregte Christene en hul leiers verstaan gladnie die verskil tussen die twee nie. Met ywer word Christene aangepor tot groter pligsgetrouheid, meer diensbaarheid en betrokkenheid en geldelike bydraes ensovoorts. Hierdie tipe godsdiens het niks met Christus of die Nuwe Testament te doen nie! Wettiese godsdiens hou die volgelinge vas in agterdog, teleurstelling, vooroordeel, skuldgevoel en veroordeling. 

In Rom.1:5 definieer Paulus sy roeping, “om geloofsgehoorsaamheid terwille van Sy Naam (identiteit) in al die nasies te bring.” Hy sien elke nasie ingesluit in die bediening en openbaring van God se genadeverdienste. Sy erns is om elke mens te laat besef wat die implikasie van die openbaring van Christus is sodat God deur die ekklesia aan alle owerhede en magte Sy triomf kan vertoon, volgens Sy ewige raadsplan wat in Christus realiseer. Geloofsinspirasie dra onmiddelike geesimpak oor in die geesdimensie terwyl wettiese gedragskodes net geld binne die beperkte arena van die fisiese, tydelike en sintuiglike dimensie.

Die Griekse woord vir gehoorsaamheid beteken letterlik om onder die invloedsfeer te wees van dit wat jy hoor, amper die gedagte om meegesleur te wees. Paulus verstaan duidelik dat die inhoud van wat mens hoor, geloof inspireer. Rom.10:17. In Hand.14:1 skryf Lukas dat Paulus op so ‘n manier gespreek het dat baie geglo het. 

Die belangrikheid daarvan om diep te grawe om sodoende deur die oppervlak van sintuiglike getuienis en teëspraak te dring, word verder onderstreep in 2Kor.13:5,8. “Ondersoek julself of julle in die geloof is; stel julself op die proef. Of is julle nie seker van julself dat Jesus Christus in julle is nie?” Selfondersoek in die lig van die Nuwe Testament fokus op ‘n groter realiteit as die ontrafeling van die probleem. Eerder as om krities gedragspatrone te ondersoek, val die klem nou op die ontdek van geloofsrealiteite. “Want ons kan niks doen teen die waarheid nie, maar wel vír die waarheid.” Die waarheid vind definisie in die feit dat Christus in ons is. Dis ‘n veel groter faktor as die teëspraak. Die kennis van die waarheid maak waarlik vry. Die ontdek van die goud onder die grond verander als! Bo-grondwaarde kan slegs brood voortbring wat nie blywend versadig nie. Niks kan die mens meer verryk as die ontdek van die onmeetlike rykdom van Christus in hom nie.

Die Nuwe Testament gaan nie oor ‘n nuwe aangepaste stel reëls as kompromie op die tien gebooie nie; dit is die aankondiging en onthulling van die mens se verloste identiteit! 

Die evangelie is in die eerste plek ‘n sien-ding voor dit ‘n doen-ding is. ”As een vir almal gesterf het, dan het almal gesterf” 2Kor.5:14. “So moet julle ook reken dat julle wel vir die sonde dood is, maar lewend is vir God in Christus Jesus, onse Here.” Die Griekse woord hier vertaal, reken, is die woord, logitsomai, wat beteken om tot ‘n logiese slotsom te kom. Soveel godsdiensenergie word verspil in sinnelose pogings om iets te probeer doen wat klaar gedoen is, of om iets te probeer word wat die mens is. Jesus sê dat die oes reeds ryp is. Die oes is ryp wanneer die saad in die aar presies dieselfde is as die saad wat gesaai is. Jn.4:35. God sê vir Petrus dat hy nooit weer ‘n mens onrein of onheilig mag ag nie. Hand10:15. “Daarom, van nou af ken ons geen mens meer volgens die vlees nie! 2Kor.5:16.  As gevolg van onkunde en verkeerde leringe en oorleweringe sit die Christengodsdiens vas in baie dieselfde denke waarmee Boedisme hulself vir eeue lank reeds vermaak: ‘n onsuksesvolle maar konstante poging om aan die SELF te sterf! 

Genade en geloof is ‘n wet. Dit is net soos met die wet van swaartekrag, ‘n groter wet as wilskrag. Paulus noem dit die wet van die gees van lewe in Christus. Rom.8:1-4. Hierdie wet staan teenoor die beginsel of wet van verdienste. Dit het absoluut niks te maak met persoonlike verdienste of bydra nie. “Aan hom wat werk, word die loon nie na guns toegereken nie, maar na verdienste.” Rom.4:4. Nou, in plaas daarvan dat die mens straf of loon verdien, volgens eie prestasie, word hy een honderd persent ingereken in die prestasie en verdienste van Jesus. Die wet van asossaisie openbaar dat dit wat met Jesus gebeur het, tegelykertyd met die mensdom gebeur het! Ons is saam met Hom gekruisig en saam met Hom begrawe en is saam met Hom opgewek uit die dood, en het saam met Hom opgevaar in hemelse plekke. Ons sit ook saam met Hom in die Troonkamer van God se heerskappy! Ons word ook elke keer saam met Hom geopenbaar. Daarom moet ons anders dink! Kol.3:1-4, Ef.2:6. “Die straf wat vir ons die vrede aanbring was op Hom en deur Sy wonde het daar vir ons genesing gekom.” Js.53:4,5.

Sonder om self deel te neem aan die wedloop wen ons elkeen die resies! Ons was nie eers betrokke in die veldslag nie maar ons wen die oorlog! Ons vorder ‘n oes in waarvoor ons nie gewerk het nie! Dit is die Sabbatsrus wat Heb.4:9-12 van praat, waar ons klaarkry met ons eie werke. Die wet van die geloof maak elke vorm van godsdiens, hoe vroom en opreg ookal, ongeldig! Daar is net een geldige reël om aan hierdie wedloop deel te neem! Die reël is om die volmaakte wet van vryheid terdeë te besef, die wet van die mens se volledige insluiting in Christus. Enige ander manier van deelname diskwalifiseer die mens outomaties! 1Kor.9:24-27, Ex.14:13,14,  Ps.44:3. Toe die einfluitjie blaas in 1995 op Ellispark, hoef die toeskouers nie self ook nog punte aan te teken om die oorwinning geldig te maak nie, elke Suid-Afrikaner sou deel aan dieselfde verwysing! Deur steeds vier maande te moet wag voor die oes ingesamel word, bly die mens beperk tot dieselfde oes van verlede jaar; die vrug van eie arbeid, brood wat nooit bedoel was om mens te versadig nie. 

Deur geloof weer te verdwerg tot ‘n selfsaai en selfoes beginsel beroof die mens homself van geesdimensie! Doelstellinge en saai en oes is natuurlike wette, nie geeswette nie! Die mens smag na ‘n vervullingsvlak wat sy gees versadig. Vir jare reeds verveel die mens homself met sintuiglike vermaak wat sy gees aanhou verarm.

FONTEINVARS WOORD

Ons is ontwerp om te leef vanuit die oorspronklike bloudruk opinie van God. Die Woord wat uit die mond van God kom, verwys na die oog van die fontein. Die eerstehandse oorspronklike gedagte is in skrille kontras met die tweedehandse, afgewaterde woord van tradisie en populêre opinie, hetsy vertaling of vertolking van Bybelteks. Selfs in Paulus se tyd was daar reeds baie sogenaamde bedieninge wat handel gedryf het met die woord en op onderduimse maniere met die skrifte gepeuter het en die waarheid sodoende verdraai het deur slim manipulasie van leerstellinge om aan te pas by tradisionele godsdiens opinies en persoonlike ervaring eerder as die spieëlbeeld van die vleesgeworde Woord. 2Kr.2:17,3:2,3,18,4:2,5. 

Geesopenbaring vernuwe die denke van die mens meer dinamies as ywerige gedisiplineerde studie. “Dat julle, wat die vorige lewenswandel betref die oue mens moet aflê, en dat julle vernuwe moet word in die gees van julle denke.”  Ef. 4:22,23. “Moenie toelaat dat groepdruk jou in sy gietvorm forseer nie, maar word verander deur die vernuwing van jou denke.” Rom.12:2. “Terwyl ons Hom aanskou soos in ‘n spieël word ons verander na dieselfde Beeld.” 2Kor.3:18. Om Hom op enige ander manier te sien, bring geen verandering nie, net meer gevoelens van sentiment, minderwaardigheid, valse nederigheid, frustrasie en skuldgevoel. Iets gebeur spontaan met die mens binne die omgewing van geloof, jy word verander. Vir soveel jare het die klem geval op, “Ruk jouself reg!” Dit is soos om jouself aan jou eie skoenveters te probeer optel! Die besef van waarheid impak die mens se denkpatroon meer dinamies as enigiets anders. Integriteit besiel die mens. Die mens voel in sy wese aangetrokke tot integriteit.

Jesaja sê die uitgeputte mens wat op die Here wag, kry nuwe krag, hy vaar op met vleuels soos ‘n arend, hy wandel en word nie moeg nie, hy hardloop en val nie meer flou nie! ‘n Splinternuwe dimensie van leef gaan vir hom oop. ‘n Nuwe horison wink vir die persoon wie se gedagtes met God se denke deurvleg word. Die Hebreeuse woord wat hier vertaal word as ‘wag’, is die woord, KAWA, wat letterlik beteken om saam te bind soos toue wat aanmekaar gevleg word! So word breekkrag vermenigvuldig. Kawa is nie ‘n luukse tipe noodwiel opsie nie, dis die dimensie lewe waarvoor die mens geskep is! Om saam met sy Skepper te dink, so te praat en spontaan op te tree! Godsdiens het God verdwerg tot ‘n luukse. O, om te ontdek dat ons in Hom leef en beweeg en bestaan. Hy is ons asem! Om tot Sy rus toe te tree is om in die lig te wandel soos Hy in die lig is, om saam met Hom te sien en te dink en soos Hy te praat! Sy ewige gedagte word ons bepeinsing en spontane gesprek!

Die eerste woorde was, “Laat daar lig wees!” Dit was nie ‘n woord van inspanning of geforseerde afpersing nie. Die outoriteit was nie gesetel in die volume van die klank nie maar in die liginhoud van die uitspraak! “Want God wat gesê het dat daar uit duisternis lig moet skyn, dit is Hy wat in ons harte geskyn het om die verligting te bring van die kennis van die heerlikheid van God in die aangesig van Jesus Christus.” 2Kor.4:6. Hy het ‘n lig in ons hart laat skyn en in die glans van die lig herken ons die gelaatstrekke van Jesus in onsself, soos in ‘n spieël. 

In die Woord wat van die begin af was bewaar God ‘n erfenis vir ons wat onverganklik, onbesmet en onverwelklik is. Geen vlek of rimpel of mot of roes kan dit verniel nie. 

Paulus bid ernstig “dat die God van onse Here Jesus Christus, die Vader van die heerlikheid, aan julle die Gees van wysheid en openbaring in kennis van Hom mag gee, verligte oë van julle verstand, sodat julle kan weet wat die hoop van sy roeping en wat die rykdom van die heerlikheid van sy erfdeel onder die heiliges is; en wat die uitnemende grootheid van sy krag is vir ons wat glo, na die werking van die krag van sy sterkte wat Hy gewerk het in Christus toe Hy Hom uit die dode opgewek het en Hom laat sit het aan sy regterhand in die hemele, bo alle owerheid en mag en krag en heerskappy en elke naam wat genoem word, nie alleen in hierdie dispensasie nie, maar ook in die toekomstige.”  Ef.1:17-21. Paulus begeer dat die openbaring van ons insluiting in Christus vir ons ‘n werklikheid sal word. “En julle het Hy lewend gemaak, wat dood was deur die misdade en die sondes waarin julle tevore gewandel het volgens die loop van hierdie wêreld, volgens die owerste van die mag van die lug, van die gees wat nou in die kinders van die ongehoorsaamheid werk, onder wie ons almal ook vroeër gewandel het in die begeerlikhede van ons vlees toe ons die wil van die vlees en van die sinne gedoen het; en ons was van nature kinders van die toorn net soos ook die ander. Maar God, wat ryk is in barmhartigheid, het ons deur sy grote liefde waarmee Hy ons liefgehad het, ook toe ons dood was deur die misdade, lewend gemaak saam met Christus, uit genade is julle gered, en saam opgewek en saam laat sit in die hemele in Christus Jesus, sodat Hy in die eeue wat kom, kan betoon die uitnemende rykdom van sy genade in goedertierenheid oor ons in Christus Jesus. Want uit genade is julle gered, deur die geloof, en dit nie uit julleself nie: dit is die gawe van God; nie uit die werke nie, sodat niemand mag roem nie. Want ons is sy maaksel, geskape in Christus Jesus tot goeie werke wat God voorberei het, sodat ons soos konings daarin kan wandel.” Ef.2:1-10. Genade openbaar dat iets met die mens gebeur het toe Jesus sterf en opstaan uit die dood. Die gevalle mens is herstel in heerskappy!

“Alreeds is julle versadig, alreeds het julle ryk geword, sonder ons toedoen het julle konings geword. Het julle tog maar geheers!” 1Kor.4:8. Om die genadegawe te verstaan en toe te eien bring heerskappy. “Want as ten gevolge van die misdaad van die één die dood geheers het deur die één, veel meer sal hulle wat die oorvloed van die genade en van die gawe van die geregtigheid ontvang, in die lewe heers deur die Één, Jesus Christus.”  Rom.5:17. “As julle dan saam met Christus opgewek is, soek die dinge daarbo waar Christus is en aan die regterhand van God sit. Bedink die dinge wat daarbo is, nie wat op die aarde is nie. Want julle het gesterwe, en julle lewe is saam met Christus verborge in God. Telkens wanneer Christus, wat ons lewe is, geopenbaar word, dan word julle ook saam met Hom in heerlikheid geopenbaar. Maak dood dan julle lede wat op die aarde is, naamlik hoerery, onreinheid, hartstog, slegte begeertes en gierigheid, wat afgodediens is, waardeur die toorn van God oor die kinders van die ongehoorsaamheid kom, waarin julle ook vroeër gewandel het toe julle daarin geleef het. Maar nou moet julle ook dit alles aflê, naamlik toorn, woede, boosheid, laster, skandelike taal uit julle mond. Lieg nie vir mekaar nie, omdat julle die oue mens met sy werke afgelê het en julle jul met die nuwe mens beklee het wat vernuwe word tot kennis na die beeld van sy Skepper, waar daar nie Griek en Jood, besnedene en onbesnedene, barbaar, Skith, slaaf, vryman is nie, maar Christus is alles en in almal. Beklee julle dan, as uitverkorenes van God, heiliges en geliefdes, met innerlike ontferming, goedertierenheid, nederigheid, sagmoedigheid en met lankmoedigheid. Verdra mekaar en vergewe mekaar as die een teen die ander 'n klag het; soos Christus julle vergeef het, so moet julle ook doen. En beklee julle bo dit alles met die liefde wat die band van die volmaaktheid is. En laat die vrede van God, waartoe julle ook in een liggaam geroep is, in julle harte heers, en wees dankbaar. Laat die woord van Christus ryklik in julle woon in alle wysheid. Leer en vermaan mekaar met psalms en lofsange en geestelike liedere, en sing in julle hart met dankbaarheid tot eer van die Here.” Kol.3:1-16. Die woord van Christus is die somtotaal van alles wat God vir die mens sê in die openbaring van ons insluiting in Hom. Daarom is ons nie besig om onsself te bedrieg of iemand om die bos te probeer lei deur valse voorwendsels nie. Ons verstaan met nugter oortuiging wie ons in Christus is volgens die presiese patroon van ons oorspronklike ontwerp. 

VERSOEKING

Die teiken van versoeking is om die mens te neutraliiseer in die besef van sy geesidentiteit. Versoeking wil mens verdwerg tot die sintuiglike en die tydelike. 

Hoe meer mens bewus is van behoeftes, hoe meer kwesbaar is jy. Jesus vas 40 dae; aan die einde van die tyd, toe Hy honger word, bewus van sy eie vleeslike behoefte, toe daag die vyand onmiddelik Sy geesidentiteit. “As U die seun van God is…” Luk.4:2,3. (LW. Vas is nie ‘n honger maraton nie!) Op ‘n ander dag sit Jesus moeg, honger en dors by Jakop se put nadat Hy en Sy dissipels 20 myl ver gestap het. Maar Hy is nooit onbewus van wie Hy is nie. Toe die vrou weens politiese redes Hom daag oor Sy identiteit, antwoord Jesus vir haar, “As jy die gawe van God geken het en geweet het wie Hy is wat vir jou sê: Gee vir My water om te drink, sou jy Hom gevra het en Hy sou vir jou lewende water gegee het”  Jn.4:10.

God versoek nie die mens nie, Hy terg ons ook nie en het nie behoefte om met die ontwerp van die mens te eksperimenteer of te peuter nie. “Laat niemand, as hy in versoeking kom, sê: Ek word deur God versoek nie. Want God kan deur die kwaad nie versoek word nie, en self versoek Hy niemand nie.” Jk.1:13. God kan nie terselfdertyd die bron van lig en duisternis wees nie. 

Elke versoeking is ‘n poging van duisternis om lig te onderskep. Maar elke goeie en volmaakte gawe kom van bo af, (sonder uitsondering, goed kan nie terselfdertyd sleg wees nie, volmaak kan nie op verbeter word nie, ‘n gawe kan nie verdien word nie) Die Vader van lig is die Fontein van hierdie volmaaktheid; Hy het nie ‘n skadukant nie, by Hom is daar geen verskuilde agenda nie. God kan net konsekwent met Sy karakter wees, Hy kan Homself nie verloën nie. Die lewe van Jesus was nooit ‘n verleentheid of kompromie nie. Hy is die waardige en waaragtige lig wat elke mens verlig. Jesus is God in vlees, Hy regverdig die ontwerp van die mens. God vind nie in die fisiese liggaam van Jesus ‘n beperkte of minderwaardige ruimte om Sy Goddelike karakter en wese in te vertoon nie; die liggaam is immers die Tempel wat Hyself verkies. Geen goue gebou kan hiermee kompeteer nie! 

Teëspraak word nou pure avontuur! Niks kan volmaaktheid weer tot gebrek dwing of verdwerg nie. “Ag dit louter vreugde, my broeders, wanneer julle in allerhande versoekinge val, omdat julle weet dat die beproewing van julle geloof lydsaamheid bewerk. Maar die lydsaamheid moet tot volle verwerkliking kom, sodat julle volmaak en sonder gebrek kan wees en in niks kortkom nie.” Jk.1:2-4. 

Blydskap is nie iets wat mens doen nie, dis die vrug van iets wat mens weet! “En uit sy volheid het ons almal ontvang, ja, genade op genade. Jn.1:16. “…en julle het die volheid in Hom wat die Hoof is van alle owerheid en mag.” Kol. 2:10. “Immers, sy goddelike krag het ons alles geskenk wat tot die lewe en godsvrug dien, deur die kennis van Hom wat ons geroep het deur sy heerlikheid en deug” 2Pet.1:3. Hierdie uitsprake kan nie oorskat word nie! 

Om die integriteit van jou geesidentiteit te ontdek, is die geheim om versoeking en teëspraak te weerstaan. Teëspraak wil jou juis oortuig van tekortkoming, gebrek en onvolmaaktheid. 

Lydsaamheid is soveel meer as ‘n uithou maraton; dit is die triomfomgewing wat geloofsoortuiging met blydskap vier! 

Paulus getuig van die gelowiges van Macedónië se oorvloedige blydskap te midde van baie beproewinge en ernstige armoede en hoe hulle dringend daarop aangedring het om mildelik by te dra tot die behoeftes van ander! 2Kor.8:1-4. Deesdae smeek die predikers die gelowiges om te gee. Dis die teenoorgestelde van die Nuwe Testament!
Gee is die vrug van sien; tiendes en ander wettiese voorskrifte word totaal oorskadu in die lig van die liefde. 

In plaas van teleurstelling en frustrasie, selfondersoek en selfbejammering bring krisis nou groot opwinding en spontane geleentheid tot geesdimensie lewe. Jakobus gebruik die woord, hegeomai, in Jk.1:2, wat letterlik beteken om blydskap amptelik aan te stel in ‘n gesagsposisie! Blydskap is baas! Blydskap is dominant, dit verdryf vrees, paniek, spanning, frustrasie, teleurstelling, verwyt en woede! Geregtigheid deur die geloof hou partytjie wanneer dinge skeef loop! “Al die dae van die bedrukte is sleg, maar die vrolike van hart het gedurigdeur fees.” Spr.15:15. “Die regverdige, sal deur sy geloof lewe. “Alhoewel die vyeboom nie bot nie, en die wingerdstokke geen vrug dra nie, die drag van die olyfboom teleurstel en die saailande geen voedsel oplewer nie, die kleinvee uit die kraal verdwyn en geen beeste in die stalle meer oor is nie; sal ek nogtans jubel in die HERE, ek sal juig in die God van my heil. Die HERE Here is my sterkte, en Hy maak my voete soos dié van herte, en Hy laat my huppel op die hoogtes. Vir die musiekleier op snaarinstrumente.” Hab.2:4 en 3:17-19. Hertevoete is ‘n ‘bargain’! Dit maak van glibberige styltes ‘n avontuursnelweg!  Wanneer dinge begin skeef loop onder die ou bedeling skop die vloek van Deut.28 onmiddelik in; skuldgevoel, agterdog en selfondersoek is aan die orde van die dag. 

Om te tiomfeer oor teleurstelling is Paulus se getuienis in Rom.5:1-5: “Omdat ons dan uit die geloof geregverdig is, het ons vrede by God deur onse Here Jesus Christus; deur wie ons ook deur die geloof die toegang verkry het tot hierdie genade waarin ons staan; en ons roem in die hoop op die heerlikheid van God. En nie alleen dit nie, maar ons roem ook in die verdrukkinge, omdat ons weet dat die verdrukking lydsaamheid werk, en die lydsaamheid beproefdheid en die beproefdheid hoop; en die hoop beskaam nie, omdat die liefde van God in ons harte uitgestort is deur die Heilige Gees wat aan ons gegee is.” Teleurstelling kan blydskap nie meer onderskep nie! “Julle het die berowing van julle goed met blydskap aanvaar.” Heb.10:34. Dit klink so onvanpas en onmoontlik totdat die geheim van vergenoegdheid ontdek word. Hiermee kan nie gepeuter word nie! “Nie dat ek dit uit gebrek sê nie, want ek het geleer om vergenoeg te wees met die omstandighede waarin ek is. Ek weet om verneder te word, ek weet ook om oorvloed te hê; in elke opsig en in alle dinge is ek onderrig: om versadig te word sowel as om honger te ly, om oorvloed te hê sowel as om gebrek te ly. Fil.4:11,12. “As julle dan saam met Christus opgewek is, soek die dinge daarbo waar Christus is en aan die regterhand van God sit. Want julle het gesterwe, en julle lewe is saam met Christus verborge in God. Kol.3:1,3. 

Sodra versoeking in mens se gedagtes registreer, poog dit om mens se denke en gesprek te domineer. Versoeking wil so graag onweerstaanbaar voorkom; dit is daarop uit om die rede te verblind en geesrealiteite te vervaag, sodat dit wat in ons is, dof en irrelevant raak. “Laat niemand, as hy in versoeking kom, sê: Ek word deur God versoek nie. Want God kan deur die kwaad nie versoek word nie, en self versoek Hy niemand nie. Maar elkeen word versoek as hy deur sy eie begeerlikheid weggesleep en verlok word. Daarna, as die begeerlikheid ontvang het, baar dit sonde; en as die sonde tot volle ontwikkeling gekom het, bring dit die dood voort. Moenie dwaal nie, my geliefde broeders.” Jk.1:13-16. (Grieks, exelko, om die prooi uit te lok en te verlei soos in visvang, en deliatso, van die woord dolos, om met lokaas te bedrieg.)

“So dan, my geliefde broeders, elke mens moet gou wees om te hoor, stadig om te praat, stadig om toornig te word. Jk.1:19. Om met die probleem of versoeking van enige aard ookal saam te stem is om verstrengel en vergiftig te te raak daardeur, of dit nou siekte, sonde teleurstelling of frustrasie is. Een van die grootste leuens wat versoeking aan die mens wil verkoop is die idee dat jy deur ‘n unieke krisis gaan en dat die situasie hopeloos is. “Geen versoeking het julle aangegryp behalwe 'n menslike nie; maar God is getrou, wat nie sal toelaat dat julle bo julle kragte versoek word nie; maar Hy sal saam met die versoeking ook die uitkoms gee, sodat julle dit sal kan verdra.” 1Kor.10:13. Ons was so geneig om dadelik met teëspraak of siekte- simptome saam te praat. Siekte en sonde werk baie op dieselfde manier, dis soos ‘n parasiet wat ‘n draer soek. Sodra ‘n simptoom deel word van jou gesprek het hy jou! Konfronteer die goed met gesag! Christus se oorwinning en opstanding uit die dood is vir ewig in jou geldig! Geloof en blydskap gee outoriteit en volume aan jou stem. Dis wat dit beteken om jou stem dik te maak! Tree op in die teenoorgestelde gesindheid as wat die probleem wil voorskryf! “Want God het ons nie 'n gees van vreesagtigheid gegee nie, maar van krag en liefde en selfbeheersing.” 2Tim.1:7. Die woord, selfbeheersing in die Grieks beteken letterlik, losgekoopte, verloste denke.  Onverslaafde denke! “Onderwerp julle dan aan God; weerstaan die duiwel, en hy sal van julle wegvlug.” Jak.4:7. Let op wie vlug van wie! Dis nie ons job om te vlug en weg te kruip nie, ons job is om te skyn soos ligte in die middel van die nag! Fil.2:15. “Staan op, word verlig; want jou lig het gekom, en die heerlikheid van die HERE gaan oor jou op. Want kyk, die duisternis sal die aarde oordek en dik donkerheid die mense; maar oor jóu sal die HERE opgaan, en sy heerlikheid sal oor jou gesien word. En nasies sal trek na jou lig, en konings na jou stralende opgang.” Jes.60:1-3. Dit waarvan jy oortuig is, praat jy spontaan. “Die goeie mens bring uit die goeie skat van sy hart te voorskyn wat goed is; en die slegte mens bring uit die slegte skat van sy hart te voorskyn wat sleg is; want uit die oorvloed van die hart spreek sy mond.” Luk.6:45. Woorde is strategie van oorlog. Jes.36:5. Jou gesprek plaas jou. Lig sal altyd duisternis konfronteer en oorweldig. Bewaak jou hart meer as alles wat bewaar moet word, want daaruit is die oorspronge van die lewe. Sp.4:23.

Sou daar geen vyand wees nie, sou polisiering en beskerming oorbodig wees; tog word ons nie geroep tot ‘n lewe van konstante konfrontasie en oorlog nie, maar juis tot die viering van oorwinning. Koester jou geesidentiteit soos dit in Christus geopenbaar word, dit is die gleuf in die rots, die veilige skuilplek in die storm! Dit is jou wapenrusting en gesag. “Want die wapens van ons stryd is nie vleeslik nie, maar kragtig deur God om vestings neer te werp, terwyl ons denkpatrone verbreek en elke skans wat opgewerp word teen die kennis van God, en elke gedagte gevange neem tot die gehoorsaamheid van Christus.” 2Kr.10:4,5

Let op die Griekse teks praat van die gehoorsaamheid van Christus, nie gehoorsaamheid aan Christus nie. Daar is ‘n reuse verskil tussen my wilskrag en Sy verdienste! Die besef van die implikasies van Sy gehoorsaamheid is die skerpkant van die spies wat elke negatiewe gedagte onder arres plaas. As die mens ingesluit was onder die effek van die ongehoorsaamheid van Adam, is dieselfde mens tog ook ingesluit onder die veel groter effek van die gehoorsaamheid van Jesus! Rom.5:19. Niks maak die vyand meer magteloos in jou lewe as jou besef van die waarheid nie. Net soos wat jy jou komper beskerm teen virusse, word jou denke deur die filter van waarheid beskerm. Daar bestaan geen sonde of versoeking wat bestand is teen die lewende Woord in my innerlike bewussyn en belydenis nie. Heb.10:1-3,19-25. “Want die woord van God is lewend en kragtig en skerper as enige tweesnydende swaard, en dring deur tot die skeiding van siel en gees en van gewrigte en murg, en is 'n beoordelaar van die oorlegginge en gedagtes van die hart.” Heb.4:12. Elkeen wat die toets van versoeking deurstaan ontvang die kroon van die lewe. Jk.1:12. Die woord, stefanos, beteken koninklike rang of trofee wat aan die wenners toegeken word. Tog is lewe soos God dit openbaar in Christus ‘n gawe en nie ‘n beloning nie. Ons lankmoedigheid en verdraagsaamheid is nie die resultaat van eie ywer en dissipline nie, maar die vrug van die gees. Dit is geesenergie wat in ons ontbrand as gevolg van openbaringskennis. “Werk uit jou eie heil, want dis God wat in jou werk om te wil en te doen dit wat Hom welbehaaglik is.” Fil.2:12,13. Ons is die trofee van die moeitevolle arbeid van Sy siel. Jes.53:11. Hierdie evangelie gaan nie oor ‘n argument wat ons moet verdedig of probeer wen nie; dit gaan oor die openbaring van die karakter van God in die vlees. 2Kor.3:1-3. 

EEN KERK?

As ons na die sowat 30 of 40 lokale gemeentes per dorp kyk, onder watter een se gesag onderwerp ons onsself, met wie kompeteer of assosieer ons? 

Eenheid in Sy liggaam is nie die produk van onderhandeling en kompromie nie, dis bluf!! Eenheid is soos genesing en enige ander aspek van verlossing, dis die besef van iets wat klaar gebeur het toe God in Christus die wêreld met Homself versoen het (terwyl ons nog vyandiggesind was en tjokkeblok vol sonde) en daardeur 'n einde gebring het aan alle vyandskap, sonde en siekte! Die waarheid en krag van die evangelie verwys altyd na iets wat klaar gebeur het en nou met durf en oortuiging aangekondig word. Dis tog net in Sy lig, soos Hy verlossing sien, waarin ons kan wandel in waarheid en so kan ons eensgesind wees en dieselfde vrug en t’rugvoering geniet! Dis net die openbaring van die evangeliewaarheid wat ons met liefde en oortuiging dryf om nooit weer enige mens anders te sien as volledig ingesluit, geregverdig en geheilig deur Sy gehoorsaamheid en verdienste nie. Enige groep of organisasie wat hulself nog isoleer van die waarheid van elkeen se insluiting in Sy liefde, bedrieg hulself en neutraliseer hul impak op die mensdom. Die ekklesia wat Hy bou en openbaar voel iedergeval nooit bedreig deur vekeerde vertolking of opinie nie! Hy maak Sy appél op elke mens se gewete deur die openbaring van Sy karakter in ons vlees soos in 'n spieël! 'n Lewende brief, 'n geldige dokument GEKEN en GELEES deur ALLE mense! Die poorte (sterk ingegrawe vestings en opinies) van hades sal nie staan teen die impak van ons stralende opkoms nie! Konings (Leiers) sal magneties getrek word na die openbaring van Sy beeld en heerlikheid in die vlees. Nou kan ons almal dieselfde ding sê, en absoluut eensgesind wees omdat daar tog net een Waarheid is, daar is net een Lig net een Fontein, net een HOOF! Net een Liggaam, daar is net een Tempel! Die mens se liggaam is nou Sy heiligdom! Ons liefde en respek vir mekaar is nou ons aanbidding en liefde vir Hom! Die hele wet is hierin vervul! Jak.3:9. Onkunde, vrees en vyandskap het ons vir eeue van mekaar geskei, nou mag ons met die grootste vrymoedigheid mekaar ontdek in Hom! ‘Labels’ kan ons nie meer skei nie! Filemon :6.

Ons hele lewe word nou 'n viering van versoening, 'n viering van die einde van alle vyandskap! Ons is toevertrou met die opdrag van wêreldvrede! Die oorlog is verby! Ons mag nie van mekaar teikens maak nie! God se ewige plan is net versoening en vriendskap, die vyand van God en die mens wil net veroordeel en skei en afstand bring deur sy leuens!
Ons gesprek is 'n verwysing van dit waarvan ons absoluut oortuig is; Sy liefde is in ons hart uitgestort, in oorvloed mate, genoeg om sintuiglike kennis van die ergste teëspraak te oortref! Ons durf nooit weer die wet van spontaniteit en ware vryheid te vervang met reëls en regulasies nie! Dis nie wilskrag en selfdisipline wat intimiteit noodsaak nie!

DIE EENVOUD VAN DIE EVANGELIE

Paulus is oorbluf met die Galasiërs. Hoe kon hulle hul insluiting in die kruisdood van Jesus so duidelik gesien het en nou leef asof dit net ‘n fabel was. Die beginsel van die gawe kan nooit meng met die wet van verdienste nie. Die oomblik wanneer enige vorm van persoonlike bydra weer verkondig word, kanselleer dit die openbaring van die kruis. Enige klem op dit wat die mens steeds moet doen om homself aan te beveel of te kwalifiseer om deur God erken te word is in konflik met die Goeie Nuus. Dit verwar en neutraliseer die mens.

Die hele deeg word beïnvloed deur die teenwoordigheid van net ‘n klein bietjie suurdeeg. Gal.3:1-6,5:9. Die gawes van die Gees is nes enige ander gawe, dit kan nie verdien word nie. Dis nie ‘n loon vir een of ander geestelike wedywering of prestasie nie. Enigiets wat mens kan verdien kan jy net sowel oor die toonbank koop. Hoe kan mens poog om iets te koop met verganklike geldwaarde wat reeds voor kant en klaar betaal is met die kosbare bloedverdienste van die Lam van God? Die mens se pogings om geeswaarde te verdien is soos om met Monopoly geld te probeer handel dryf!

Elke aspek van die Christen geloof en ondervinding, vanaf die eerste geestelike ontwaking asook elke vlak van geestelike groei, word op presies dieselfde manier ontvang en ervaar. Dit word in God se finale Woord uitgespel: “Nadat God baiekeer en op baie maniere in die ou tyd gespreek het tot die vaders deur die profete, het Hy in hierdie laaste dae tot ons gespreek deur die Seun wat Hy as erfgenaam van alles aangestel het, deur wie Hy ook die wêreld gemaak het. Hy, wat die afskynsel is van sy heerlikheid en die afdruksel van sy wese en alle dinge dra deur die woord van sy krag, nadat Hy deur Homself die reiniging van ons sondes bewerk het, gaan sit het aan die regterhand van die Majesteit in die hoogte.” Heb.1:1-3. Jesus is die Leidsman en die Voleinder van ons geloof. Heb.12:1. “Ek is die Alfa en die Oméga, die begin en die einde, die eerste en die laaste.” Op.22:13. Dit is ‘van geloof tot geloof.’ Rom.1:17. Sy geloof is die bron van ons geloof; geloof kom deur die gehoor, en die hoor kom deur die openbaring van Christus. Rom.10:17 RSV.

Jesus is die presiese beeld van God in die vlees en terselfdertyd die spieëlbeeld van elke mens. Hy verklaar en openbaar die mens se ewige oorsprong uit God en bevestig ons seunskap. Die seun van die mens is inderdaad die seun van God. Die vader van die leuen kan nooit kompeteer met die Vader van Lig nie! G’n wonder die sondaars was so aangetrokke tot Jesus nie. Hierdie openbaring is die realiteit wat die mens waarlik vrymaak. Jn.8:32,36. Hy is die waaragtige lig wat elke mens verlig! God se genade is die fontein van geloof.

Die Vulgaat is die Latynse vertaling van die Griekse teks van die Nuwe Testament. Die vertaling het die woord, bekering vertaal as boetedoening. Vir eeue is mense met ‘n leuen verblind hierdeur. Die Griekse woord, metanoia beteken letterlik, ‘n radikale verandering van denke. Dís wat die evangelie noodsaak! Om totaal anders te dink oor jouself en elke mens is die resultaat van die verkondiging van die waarheid. Godsdiens het boetedoening as filosofie aan die mens verkoop en hom verslaaf aan ‘n skuldgevoel. Hierdeur kon hy die mens moreel, emosioneel en finansieel afpers en melk vir solank die mens die leuen sou glo! 

Die evangelie openbaar die grond van die mens se onskuld. Dit wil sê om die evangelie te verkondig beteken niks minder as om die mens se onskuld aan te kondig nie! Die ewige Woord van waarheid is die lig wat elke mens verlig. Christus is die spieëlbeeld wat finale definisie gee aan die mens se identiteit, verlossing, genesing en vryspraak. Herstelde verhouding is die slotsom! 

“God roep dinge wat nie is nie asof dit was.!” Rom.4:17. Dit is die verborgenheid, die ewigheid is verledetyd. “Wie het geglo wat aan ons verkondig is? En aan wie is die arm van die HERE geopenbaar? Hy tog het soos 'n loot voor sy aangesig opgespruit en soos 'n wortel uit droë grond. Hy het geen gestalte of heerlikheid gehad, dat ons Hom sou aansien nie, en geen voorkoms, dat ons Hom sou begeer nie. Hy was verag en deur die mense verlaat, 'n man van smarte en bekend met krankheid; ja, soos een vir wie 'n mens sy gelaat verberg; Hy was verag en ons het Hom nie geag nie. Nogtans het Hy óns krankhede op Hom geneem, en óns smarte, dié het Hy gedra; maar óns het Hom gehou vir een wat geplaag, deur God geslaan en verdruk was. Maar Hy is ter wille van ons oortredinge deurboor, ter wille van ons ongeregtighede is Hy verbrysel; die straf wat vir ons die vrede aanbring, was op Hom, en deur sy wonde het daar vir ons genesing gekom. Ons almal het gedwaal soos skape, ons het elkeen sy eie pad geloop; maar die HERE het die ongeregtigheid van ons almal op Hom laat neerkom.” Jes.53:1-6.

Hy het ons geheilig om ons gemeen-skaplike oorsprong te openbaar. Daarom skaam Hy Hom nie om ons Sy broers te noem nie. Heb.2:11. Die mens is herstel tot ‘n posisie van heerskappy. Alle dinge is aan hom onderwerp. Die feit dat dit nog nie so blyk te wees nie, maak God nie ‘n leuenaar nie, Jesus verteenwoordig die mensras in Sy persoon en in Sy triomf! Al sou die hele mensdom ontrou wees, God bly onbetwisbaar getrou. Rom.3:3,4, Heb.2:8,9. Dit wat ons nog nie in onsself of in die mens sien nie, sien ons reeds in Jesus, soos in ‘n spieël. Dís die ontdek waaroor als gaan! Terwyl ons Jesus sien as ons eie spieëlbeeld word ons verander na dieselfde beeld! 2Kor.3:18. Die implikasie van dit wat ons in Hom sien dring ons om die Goeie Nuus aan elke mens bekend te maak! Ons pleit by die mens om hierdie goeie nuus oor homself te ontdek. Niks kan die mens meer verryk en seën as die besef van hierdie waarheid nie. Daar bestaan geen ander basis tot geloof of blywende verandering nie. Nou besef ons dat God nog altyd so oor ons gevoel het; Hy bevestig Sy onveranderlike liefde onvoorwaardelik aan ons. Niks wat ooit in tyd of ewigheid kan gebeur kan God se liefde kanselleer nie! "Wie sou kwalifiseer om nog die mens te veroordeel? Christus is die een wat vir ons gesterf het, ja, meer nog, wat ook opgewek is, wat ook aan die regterhand van God is, wat ook vir ons intree. Wie sal ons skei van die liefde van Christus verdrukking of benoudheid of vervolging of honger of naaktheid of gevaar of swaard? Soos geskrywe is: Om U ontwil word ons die hele dag gedood, ons is gereken as slagskape. Maar in al hierdie dinge is ons meer as oorwinnaars deur Hom wat ons liefgehad het. Want ek is versekerd dat geen dood of lewe of engele of owerhede of magte of teenwoordige of toekomende dinge of hoogte of diepte of enige ander skepsel ons sal kan skei van die liefde van God wat daar in Christus Jesus, onse Here, is nie.” Rom.8:34-39. 

Jesus openbaar die waarheid van die mens. “As julle ten minste van Hom gehoor het en in Hom onderrig is soos die waarheid is in Jesus: dat julle, wat die vorige lewenswandel betref die oue mens moet aflê wat deur die begeerlikhede van die verleiding te gronde gaan, en dat julle vernuwe moet word in die gees van julle gemoed en julle met die nuwe mens moet beklee wat na die Beeld van God geskape is in ware geregtigheid en heiligheid. Ef.4:21-24. 

Die waarheid wat die mens waarlik vry maak het niks te doen met die studie van die grootte of die geskiedenis van die probleem nie. Jesus is die waarheid van die mens se onskuld en geesidentiteit. 

Geen ander resep of poging om die mens se gedrag, karakter, denkpatrone, siekte- of depressiesimptome, omstandighede en verhoudinge aan te spreek, kan vergelyk of kompeteer met verlossing soos dit in die evangelie openbaar word nie. “Want ek skaam my nie oor die evangelie van Christus nie, want dit is die kragvermoë van God tot redding vir elkeen wat glo, eerste vir die Jood en ook vir die Griek. Want die geregtigheid van God word daarin geopenbaar uit geloof tot geloof, soos geskrywe is: Maar die regverdige sal uit die geloof lewe.” R.1:16-17.

Geloof word juis verkondig en bely te midde van probleme en teëspraak van watter aard ookal. Om eers te moet wag tot die stof ast’ware gaan lê voordat geloof beoefen word is mos sinneloos en maak geloof, verlossing en genesing onnodig en irrelevant! 

Sonder die evangelie is die mens se saak verlore. Die evangelie openbaar en verklaar onomwonde dat, iets met die mens gebeur het toe Jesus sterf, hel toe gaan en opgestaan het uit die dood en opgevaar het tot die troonkamer van God se heerskappy. “As een vir almal gesterf het, dan het almal gesterf; daarom is dit onmoontlik om die mens in enige ander lig te beskou.” 2Kor.5:14-21. Elke getuienis teen die mens, selfs die grootste verleentheid en aanklag vanuit sy geskiedenis en verlede, word oortref deur ‘n groter realiteit. “As ons die getuienis van die mense aanneem, die getuienis van God is groter, omdat dit die getuienis is van God wat Hy aangaande sy Seun getuig het.” 1Jn.5:9. God openbaar aan Petrus dat elke mens in Christus geheilig is! “En weer het die stem vir die tweede keer na hom gekom: ‘Wat God rein gemaak het, mag jy nie onheilig ag nie’ God het my getoon dat ek geen mens onheilig of onrein mag noem nie.” Hand.10:15,28. Die grootste aankondiging ooit! God ag die mens rein, kwytgeskeld, genees en herstel tot die beeld van sy oorsprong! Paulus vermaan vir Titus “om niemand te belaster nie, nie strydlustig te wees nie, vriendelik te wees en aan alle mense alle sagmoedigheid te bewys. Want ons was ook vroeër onverstandig, ongehoorsaam, op 'n dwaalweg, verslaaf aan allerhande begeerlikhede en singenot; ons het in boosheid en afguns gelewe; ons was haatlik en het mekaar gehaat. Maar toe die goedertierenheid van God, ons Verlosser, en sy liefde tot die mens verskyn het, nie op grond van die werke van geregtigheid wat ons gedoen het nie, maar na sy barmhartigheid het Hy ons gered.” Titus 3:2-5. Jesus het nie uitsluitlik vir gelowiges gesterf nie; Hy het die hartseer, die sorge, die pyn, die krankheid, die sondigheid van die ganse mensdom op Homself geneem! Dit is nie ‘n versinsel of kunstig verdigte fabel nie, dit is die evangelie volgens God! Dit is die evangelie van genade. Hierin lê die krag van geloof. Dis hoe God dit in Christus en in die Skrifte openbaar! Die verstaan van hierdie openbaring is hoe die mens tot geloof kom!

Die meriete en integriteit van die evangelie van waarheid word bevestig in die gehoorsaamheid van Christus. Dis hoekom Paulus homself voorgeneem het om niks anders te weet van wieookal nie, behalwe Christus, en Hom as gekruisigde! Dit wat daar gebeur het is al wat tel! 1Kor.2:2. Die ongehoorsaamheid van Adam en die res van die mensdom kan nooit opweeg teen die gehoorsaamheid van Christus nie!

“Maar Ek sê julle die waarheid: Dit is vir julle voordelig dat Ek weggaan; want as Ek nie weggaan nie, sal die Trooster nie na julle kom nie; maar as Ek weggaan, sal Ek Hom na julle stuur; en as Hy kom, sal Hy die wêreld oortuig van sonde en van geregtigheid en van oordeel: van sonde, omdat hulle in My nie glo nie; en van geregtigheid, omdat Ek na my Vader gaan en julle My nie meer sal sien nie; en van oordeel, omdat die owerste van hierdie wêreld geoordeel is.” Jn.16:7-11. Die enigste sonde waarvan die Heilige Gees die mens van oortuig is die verwerping van Christus. Elke ander sonde is in Sy dood vernietig. Hy oortuig ook die wêreld van geregtigheid omdat Jesus na Sy Vader gegaan het. Hy het ons nie in die steek gelaat en as weeskinders agtergelaat nie. Hy beroof nie die wêreld van Sy teenwoordigheid nie. Sy weggaan maak Hom nie afwesig nie! Geregtigheid openbaar dat God die mens se identiteit verlos het en dat die mens in onskuld herstel is. Die beeld en gelykenis van God is weer in vlees, in die liggaam van die mens geopenbaar. Sy tempel is onvernietigbaar! Binne drie dae is die Tempel weer opgerig in heerlikheid! Die persoon en liggaam van die mens is weer God se Heiligdom en Tuiste! Die enkele koringkorrel het nie alleen gebly nie! Dit het in die grond geval, dit het die teiken getref; planeet Aarde word verewig geassosieer met die Beeld en die Heerlikheid van God. Die koringkorrel het gesterf aan sy geïsoleerde identiteit en het ontkiem en opgestaan in ‘n ontelbare oes van menigtes mense wie se lewens, en teenwoordigheid die teenwoordigheid en plan van God vermenigvuldig op aarde. Die vleeswording van die Woord is nie beperk tot die liggaam van Jesus nie. Dieselfde Woord wat in die begin was, wat God is, het in ons kom woon. Ons het Sy volheid ontvang. Jn.1:14,16, Kol.2:9,10. “Soos Hy is, is ons ook in hierdie wêreld.” 1Jn.4:17. Dit wat in Hom waar is, is waar in ons. 1Jn.2:7,8. “En Ek het hulle die heerlikheid gegee wat U My gegee het, sodat hulle een kan wees, net soos Ons een is. Johannes 17:22. ”Daarom sê die geregtigheid wat uit die geloof is: Moenie in jou hart sê nie: Wie sal in die hemel opvaar, naamlik om Christus af te bring; of: Wie sal in die afgrond neerdaal, naamlik om Christus uit die dode op te bring? Maar wat sê dit? Naby jou is die woord, in jou mond en in jou hart. Dit is die woord van die geloof wat ons verkondig.” Rom.10:6-8. Geregtigheid verstaan en verklaar dat ons saam met Hom opgestaan het en saam met Hom sit in hemelse plekke! Ons is Sy teenwoordigheid op aarde! Elke definisie van distansie is in Hom gekanselleer! Sy woord is nie nader aan die hemel of groter in outoriteit daar as wat dit in ons mond en in ons hart hier op aarde is nie. 

Die derde ding waarvan die Heilige Gees ons oortuig is van oordeel, omdat die owerste van die wêreld deur God geoordeel is. Toe Jesus aan die kruis hang, toe hang die liggaam van ‘n mens daar as skuldbewys van elke mens. Hy was ons skuldbrief.  Alle grond tot veroordeling van die mens word in Christus uitgewis. Die evangelie verklaar dat die aanklaer van die mens uitgeklee, en van sy wapens waarmee hy die mensdom gevange gehou het, gestroop was, en in die openbaar, voor alle owerhede en magte ten toon gestel was. Die Griekse woord, satanos, beteken aanklaer. Kol.2:14,15. Die mensdom se skuld was die vyand se wapen wat hom al die jare bemagtig het. Dit is duidelik, dat om nog die mens as ‘n skuldige en onheilige sondaar te sien, is om die kruis te minag en ‘n verslane vyand weereens te bemagtig. “My volk gaan te gronde weens gebrek aan kennis; omdat jy die kennis verwerp het.” Hos.4:6. “Kom en laat ons terugkeer tot die HERE; want Hy het verskeur en sal ons genees, Hy het geslaan en sal ons verbind. Hy sal ons ná twee dae lewend maak, op die derde dag ons laat opstaan, sodat ons voor sy aangesig kan lewe. En laat ons ken, laat ons dit najaag om die HERE te ken; sy opgang is so seker soos die dagbreek, en Hy sal tot ons kom soos die reën, soos die laat reëns wat die aarde besproei. Hos.6:1-3.
‘NEW AGE’ ?
Die waarheid soos dit in Christus geopenbaar word is nooit onder verdenking of bedreiging deur enige leuen, maak nie saak watse vorm dit aanneem nie. Ef.4:20,21, 2Kor.13:5,8.

Die mens is ontwerp om waarheid te onderskei en te herken. “Julle sal die waarheid ken, en die waarheid sal julle vry maak.” Die Gees van God is die Gees van die waarheid; Hy getuig in ons gees dat ons kinders van God is, Hy is ons oorsprong! Hy roep binne in ons, ABBA VADER! “En ons weet dat die Seun van God gekom het en ons begrip gegee het om die Waaragtige te ken; en ons is in die Waaragtige, in sy Seun, Jesus Christus. Hy is die waaragtige God en die ewige lewe. 1Jn.5:20. “Dit is geen nuwe gebod wat ek aan julle skryf nie, maar 'n ou gebod wat julle van die begin af gehad het. Die ou gebod is die woord wat van die begin af was. En tog klink dit wat ek skryf soos ‘n nuwe gebod omdat ek beklemtoon dat dit wat waar is in Hom net so waar is in julle, want die duisternis gaan verby en die waaragtige lig skyn alreeds.” 1Jn.2:7,8

‘New Age’ is ‘n filosofie-etiket wat Christene graag aan enigiets hang wat anders klink as die tradisionele klem van veroordeling en sondebewustheid. As verkondig word dat die mens korrup, sleg en sondig is word die boodskap luidkeels beaam, maar daar word agterdogtig gefrons oor die lering wat die onskuld en verheerliking van die mens openbaar. Dis asof hulle sukkel om vat te kry aan iets wat hulle moet glo as hulle dit nog nie lekker kan sien nie! Ek meen, hoe kan mens vir ‘n sondaar sê hy’s onskuldig, of vir ‘n siek mens sê hy’s klaar gesond terwyl die negatiewe simptome steeds skreeu? Ons is vir solank verslaaf aan die getuienis van die sintuiglike dat dit baie moeilik is om te glo dat daar groter implikasie, meriete en outoriteit in die verdienste van Jesus is as in die gevolg van Adam se sonde!  Rm.5:14-21.

Almal stem saam met die eerste gedeelte van Jn.10:10 wat sê dat “die dief kom net om te steel en te slag en dood te maak” maar hou dan sommaar daar op lees. Die grootste helfte van die versie is waaroor die hele Nuwe Testament gaan! “MAAR Ek het gekom dat julle lewe in oorvloed kan hê!” Die evangelie is die beste nuus wat ooit vertel kan word! Daar is niks wat was of ooit sal wees wat die mens tot groter voordeel strek nie!

New Age en Budhisme klink baie positief as filosofie, maar het geen geldige interiteit as grondslag nie; dit bly wensdenkery. Hier en daar word verwys na ‘n guru wat daarin geslaag het om homself so te isoleer van die samelewing dat hy nou die rolmodel word tot die soekende massa. Maar indien ‘n kluisenaarslewe die antwoord sou wees, is planeet aarde beslis die verkeerde adres. Die blinde, stom en dowe apie-filosofie is dalk ‘n beter opsie. 

Hierdie tipe denke ignoreer die openbaring van Jesus as die bloudruk ontwerp van die mens in die gelyke en beeld van God. Jesus is nie bloot nog ‘n luukse opsie onder ander geestelikes nie, Hy is die Skeppergod self, gekamofleer in vlees! Hy is die ewige Woord wat van die begin af was, wat God is, wat vlees geword het! Hy vertoon die onsigbare God. Hy is terselfdertyd die seun van die mens. Hy alleen kwalifiseer om God en mens in een Persoon te verteenwoordig. Daar is by God geen verleentheid om Sy volheid in ‘n mense liggaam te onthul nie! Kol.2:9,10. 

New Age verkondig nie die insluiting van elke mens in die dood en opstanding van Jesus nie. Dis egter ‘n hartseer werklikheid dat selfs waar die geskiedkundige feite rondom Jesus se lewe, dood en opstanding in baie Christelike groepe verkondig word, is dit net so kragteloos soos enige Oosterse Filosofie omdat die openbaring van die insluiting van die mens in Christus geïgnoreer word. “Geeneen van die wêreldheersers het die kruis verstaan nie, want anders sou hulle mos nooit vir Jesus gekruisig het nie! 1Kor.2:6-8. Geloof wat die mens verlos en waarlik vry maak kom net deur die openbaring van Christus. Rom.10:17. RSV. Langafstand godsdiens is verby! Die Woord van geloof wat ons verkondig is naby aan jou, dit is in jou mond en in jou hart! Dit is die stuurwiel van jou lewe. Waarheid word nie gemeet aan die teenwoordigheid of afwesigheid van emosionele gevoelens nie. God is nie partykeer nader en ander kere verder van die mens nie, Hy is vir altyd Immanuel. Hy is met ons, vir ons en in ons! In Hom lewe en beweeg ons, in Hom word ons wese gedefinieer! Hy is soos ons asemhaling, selfs in ons slaap! Mens hoef mos nie te konsentreer om asem te haal nie! Die taal wat geloof praat, verkondig elke goeie ding wat in ons is in Christus. Filemon:6. Dit is die fokus van verhouding. Binne die ruimte van hierdie omgewing voel elkeen veilig, buite bereik van geskinder of vernedering. Blydskap het gekom om te bly! Nou kan ons dit bekostig om Sy gedagtes oor ons te koester en dit eksklusief te peins en te praat!

